
Útdráttur 

BA-ritgerðin „Þú mátt ekki skamma mig“ í félagsráðgjöf fjallar um upplifun stjúpdætra af 

sambandi sínu við stjúpmæður sínar. Ritgerðin er byggð á niðurstöðum eigindlegrar 

rannsóknar þar sem viðtöl voru tekin við sex ungar konur í Háskóla Íslands sem allar eiga 

það sameiginlegt að hafa verið stjúpdætur. Aðstæður kvennanna voru að mörgu leyti 

frábrugðnar og kom því rannsakendum á óvart í hversu miklum mæli þær höfðu svipaða 

reynslu og sögu að segja. Rannsóknin gefur vísbendingu um að neikvætt samband 

stjúpdætra og stjúpmæðra geti haft neikvæð áhrif á samband dætra við feður sína, og 

væri því áhugavert að skoða það nánar. Samband stjúpmæðra og stjúpdætra er 

flóknasta samband innan stjúpfjölskyldunnar og niðurstöður þessarar rannsóknar sýna 

að stjúpdætur á unglingsaldri eiga erfiðara með að mynda góð tengsl við stjúpmæður 

sínar heldur en þær sem yngri eru. Áhrif stjúp- og hálfsystkina spila einnig stóran þátt í 

upplifun stjúpdætra á að finnast þær tilheyra fjölskyldunni og sambandi þeirra við feður 

sína. Þátttakendurnir voru allir sammála um að helsta orsök þess að sambandið þróaðist 

á neikvæðan hátt mætti rekja til þess að stjúpmæðurnar reyndu of fljótt að gegna 

foreldrahlutverki í þeirra lífi og nálguðust þær ekki á þann hátt að mynda vinatengsl og 

traust í byrjun. Þær gagnrýndu það harðlega þegar stjúpmæður þeirra reyndu að fara 

inn á yfirráðasvæði mæðra þeirra.  

Formáli 

Ritgerðin er 12 eininga lokaverkefni til BA-gráðu í félagsráðgjöf við Háskóla Íslands og 

hafa rannsakendur valið að fjalla um viðhorf og samband stjúpdætra við stjúpmæður 

sínar. Ein af meginástæðum þess að þetta efni var valið til rannsóknar var að 

rannsakendur hafa báðar reynslu af því að eiga stjúpmæður og hafa lengi haft áhuga á 

því að kynna sér nánar stjúptengsl. Einnig telja rannsakendur brýna þörf á frekari 

rannsóknum á þessu sviði.  

Ritgerðin skiptist í inngang, fræðilegan bakgrunn, kenningar, fyrri rannsóknir, 

framkvæmd rannsóknar, niðurstöður og samantekt og umræður. Rannsóknarspurningin 

sem lagt var upp með í byrjun var: Hver er upplifun og reynsla ungra kvenna á sambandi 

þeirra við stjúpmæður sínar?  

 Rannsakendur þakka þeim viðmælendum sem gáfu sér tíma til þess að taka þátt í 

rannsókninni og deildu reynslu sinni með okkur. Einnig fær Valgerður Halldórsdóttir 

sérstakar þakkir fyrir frábæra handleiðslu og leiðsögn varðandi gerð ritgerðarinnar. 

Höfundar vilja að lokum þakka aðstandendum fyrir stuðning og þolinmæði í okkar garð í 

gegnum vinnuferlið. 

Inngangur 

Miklar breytingar hafa orðið á fjölskyldulífi í hinum vestræna heimi á síðustu áratugum, og 

fjölgun skilnaða er einn stærsti þáttur þessara breytinga. Á tímabilinu 1960–1975 færðust 

skilnaðir mjög í vöxt en tíðnin hefur haldist í nokkru jafnvægi eftir það. Er þá bæði tekið tillit 

til skilnaðar sambúðarfólks og þeirra sem sækja lögskilnaði. Þróunin á Íslandi er svipuð og í 

öðrum vestrænum samfélögum þar sem um einn þriðji hjónabanda endar með skilnaði (Sigrún 

Júlíusdóttir og Sólveig Sigurðardóttir, 2013). Með tilliti til þess gefur að skilja að 

stjúpfjölskyldur sem fjölskylduform er algengara en áður tíðkaðist. Stjúpfjölskyldur hafa þó 

alltaf verið til en áður fyrr urðu þær fremur til eftir andlát þegar að ekkja eða ekkill stofnuðu 

til sambúðar að nýju (Valgerður Halldórsdóttir, 2012).  

 Sambandið milli stjúpmóður og stjúpdóttur reynist vera það sem hvað flóknast og 

erfiðast virðist að mynda.  Stjúpmæður eiga almennt erfiðara með að þróa jákvætt samband 

við stjúpbörn sín en stjúpfeður og samband þeirra við stjúpdætur sínar virðast oft einkennast 

af minni væntumþykju og minni virðingu. Sambandinu fylgja oftar átök og álag en öðrum 

samböndum innan stjúpfjölskyldunnar. Átök innan stjúpfjölskyldunnar geta leitt til upplausnar 

hennar sem oft má rekja til togstreitu í sambandi barns við foreldri sitt eða stjúpforeldri eftir 

myndun stjúpfjölskyldna (Ambert, 1986; Weaver og Coleman, 2005; Pryor, 2014).  

 Ritgerðin er byggð á eigindlegri rannsókn og var rannsóknarspurning hennar: Hver er 

upplifun og reynsla ungra kvenna á sambandi þeirra við stjúpmæður sínar?  Til þess að svara 

spurningunni var útbúinn viðtalsvísir til viðmiðunar fyrir hvert viðtal. Viðtalsvísirinn var 

einungis nýttur sem hjálpargagn til þess að stýra viðtalinu í réttan farveg. Spurt var út í 

upplifun viðmælenda á sambandi sínu við stjúpmóður og hvort það hafi tekið breytingum í 

gegnum árin. Sömuleiðis var spurt um samband viðmælenda við föður sinn og hvort að 

viðkomandi teldi breytingu hafa átt sér stað við tilkomu stjúpmóður. Að lokum voru 

viðmælendur beðnir um að koma með ábendingar til verðandi stjúpmæðra um það hvað 

þeim finnst mikilvægt við myndun stjúptengsla.  

Áhugi rannsakanda á málefnum tengdum stjúpfjölskyldum og stjúptengslum er í senn 

persónulegur og faglegur og þess vegna völdu þeir að kanna þetta viðfangsefni. Rannsakendur 

eiga báðir stjúpmæður og þrátt fyrir að fjölskylduaðstæður þeirra séu mjög ólíkar var upplifun 

þeirra á sambandi við stjúpmæður sínar mjög svipuð. Rannsakendur vildu því kanna upplifun 

annarra ungra kvenna á sambandi sínu við stjúpmæður sínar. Skoða hvað væri hægt að læra 

af því sem vel hefði gengið í sambandinu og hvað betur mætti fara. Hvað væri hægt að nýta til 

að fyrirbyggja neikvæða tengslamyndun milli stjúpmæðra og stjúpdætra og viðhalda og styrkja 

tengsl dætra við föður sinn. 

Ritgerðin skiptist í sex hluta og er uppbygging hennar eftirfarandi: Fyrsti kaflinn hefur að 

geyma fræðilegan bakgrunn þar sem farið er yfir tölfræði og löggjöf sem við kemur 

skilnuðum og stjúptengslum og fjallað er um stjúpfjölskylduna og staðalmyndir og goðsagnir. 

Annar kafli fjallar um kenningarnar sem stuðst er við í ritgerðinni. Í þriðja kafla segir frá fyrri 

rannsóknum um efnið og skiptist sá kafli í sex undirkafla, að tilheyra í stjúpfjölskyldu, 

hlutverk stjúpforeldra, stjúpmæður, samband stjúpmæðra og stjúpdætra, samband barns og 

föður í stjúpfjölskyldum og systkinasambönd í stjúpfjölskyldum. Í fjórða kafla segir frá 

framkvæmd rannsóknar, hvaða rannsóknaraðferð var beitt og hvernig þátttakendur voru 

valdir og greint er frá gagnaöflun, skráningu og úrvinnslu gagna. Fimmta kafla er skipt eftir 

meginþemum sem komu fram við kóðun gagna og greiningu, þar sem fjallað er um helstu 

niðurstöður. Í sjötta kafla er samantekt og umræður þar sem niðurstöður rannsóknarinnar 

eru tengdar við fyrri rannsóknir og kenningar.  

1 Fræðilegur bakgrunnur 

Í þessum kafla verður farið yfir þá tölfræði sem snýr að hjónabandi, skilnuðum, 

sambúðarslitum og fjölda barna úr þeim og forsjá.  Farið verður yfir löglega þætti sem snúa að 

stjúpfjölskyldum og forsjárrétti og einnig má í kaflanum finna fræðilega umföllun um 

stjúpfjölskylduna og staðalmyndir og goðsagnir í fjölskyldum.  

1.1 Tölfræði 

Ætla má að um 36% hjónabanda á Íslandi endi með skilnaði eftir að meðaltali 13,3 ára 

hjónaband. Þá eru ekki talin með sambúðarslit en rúmlega helmingur þeirra á sér stað innan 

þriggja ára og ótalin eru þau stuttu kynni sem gefa af sér börn sem fæðast utan sambúðar og 

hjónabands (Sigrún Júlíusdóttir, Jóhanna R. Arnardóttir og Guðrún Magnúsdóttir, 2008). Þar 

sem enginn gagnagrunnur heldur utan um fjölda stjúpfjölskyldna er erfitt að nálgast 

nákvæmar tölur þess eðlis. Á vef Hagstofunnar (e.d. -a) má sjá að á árunum 2009–2011 voru 

skráðir 5.567 skilnaðir og sambúðarslit, sem dreifast nokkuð jafnt milli ára. Til samanburðar 

eru skráningar á stofnun sambúðar frá sömu árum alls 11.352 (Hagstofa Íslands, e.d. -b). Í 

þeirri tölu eru 1.239 fráskildir einstaklingar sem stofna til nýrrar sambúðar (Hagstofa Íslands, 

e.d. -c). Tölulegar upplýsingar frá Hagstofu Íslands sýna að um fjórðungur íslenskra barna eiga 

fráskilda foreldra (Sigrún Júlíusdóttir og Sólveig Sigurðardóttir, 2013). Nýjustu tölur 

Hagstofunnar frá árinu 2011 sýna að alls voru börn úr sambúðarslitum og hjónaskilnuðum 

1.146 talsins þar sem sameiginleg forsjá var yfir 1.032 þeirra, móðirin fékk forsjá yfir 103 

börnum og faðir yfir 3 börnum (Hagstofa Íslands, e.d -d.). Í rannsókn Sigrúnar Júlíusdóttur o.fl. 

(2008) um ungmenni og ættartengsl 2008 kom fram að innan árs eftir skilnað höfðu 31,4% 

feðra hafið sambúð að nýju en 25,9% mæðra. Einu til fjórum árum eftir skilnað höfðu 36,5% 

feðra hafið nýja sambúð og 34,3% mæðra. Afskaplega fá börn eru einkabörn í fjölskyldum, 

staðreyndin er sú að flest börn búa með systkinum á sama heimili en um 80% allra barna í 

Bandaríkjunum búa að minnsta kosti með einu systkini, en yfir 12% af þessum börnum búa 

með stjúp- eða hálfsystkini. Hermt er að systkinasambönd séu lengstu sambönd sem við lifum 

á ævi okkar en það eru einnig samböndin sem eru hvað minnst rannsökuð og minnst vitað um 

(Pryor, 2014). Í rannsókn Sigrúnar Júlíusdóttur, Jóhönnu Arnardóttur og Guðrúnar 

Magnúsdóttur (2008) kemur fram að 53,9% svarenda sögðu að nýr sambúðaraðili foreldra hafi 

átt börn úr fyrra sambandi. Rannsóknin sýnir að töluvert virðist um að foreldrar eignist börn 

eftir skilnaðinn en svarendur sögðu að í 47% tilvika hefðu foreldrar sínir eignast barn með 

öðrum en fyrrverandi maka.  

Í Bandaríkjunum eru einungis 10% stjúpmæðra sem búa með stjúpbörnum sínum að 

staðaldri (Pryor, 2014). Á Íslandi eru ekki til tölur um fjölda stjúpmæðra og þær stjúpmæður 

sem búa með börnum sínum, en á árinu 2013 greiddu 11.670 karlar og 702 konur meðlag til 

barna sinna (Innheimtustofnun sveitarfélaga, e.d.). Þó ekki sé hægt að fullyrða neitt út frá 

þessum tölum gefa þær vísbendingu um að meirihluti stjúpmæðra á Íslandi eigi stjúpbörn sem 

ekki eru búsett hjá þeim að staðaldri. Tölurnar segja aftur á móti ekkert um hvernig umgengni 

stjúpmóður og stjúpbarnanna er háttað. 

1.2 Löggjafinn 

Móðurréttur hefur ávallt staðið sterkum fótum í íslensku samfélagi og verið mun sterkari en 

föðurrétturinn. Til að mynda ef barn fæðist utan hjónabands eða sambúðar þá fær móðirin 

sjálfkrafa fullan forsjárrétt (Barnalög nr. 76/2003). Grunnur sameiginlegrar forsjár var styrktur 

árið 2006 með breytingum á barnalögum (nr. 76/2003). Með breytingunni var fest í lögum að 

þegar foreldrar skilja eða slíta sambúð sem skráð hefur verið í þjóðskrá fái þau sameiginlega 

forsjá nema annað sé ákveðið. Foreldrar þurfa að ákveða hjá hvoru þeirra barnið hefur 

lögheimili og hvernig búsetu barnsins skuli háttað. Sýslumaður sér um að fræða foreldrana um 

hvaða réttaráhrif skráning lögheimilis felur í sér og tilkynna þjóðskrá hvar barnið mun hafa 

lögheimili (Barnalög nr. 76/2003). 

      Með breytingu á barnalögum var því fyrirkomulagi að stjúp- eða sambúðarforeldrar fengu 

sjálfkrafa forsjá stjúpbarns afnumið. Kynforeldri fer eitt með forsjá barns en stjúpforeldri getur 

samið um að forsjá barnsins verði sameiginleg og þeirra beggja, en sýslumaður verður að 

samþykkja slíkan ráðahag. Ef samningurinn er samþykktur af sýslumanni verður forsjá barnsins 

ennþá sameiginleg ef kynforeldri og stjúpforeldri slíta samvistum, nema um annað hafi verið 

samið. Þeir stjúpforeldrar sem þegar fara með forsjá stjúpbarns síns frá fyrri lögum hafa ennþá 

þá forsjá þrátt fyrir tilkomu nýrra laga (Barnalög nr. 76/2003; Innanríkisráðuneytið, e.d).  

 

1.3 Stjúpfjölskyldan 

Víða má finna skilgreiningar á hugtakinu stjúpfjölskylda og hafa fræðimenn skiptar skoðanir á 

því hvernig skilgreina megi hugtakið sem best. Það kemur þó á óvart að hugtakið er ekki að 

finna í íslenskum orðabókum, á vef Hagstofu Íslands eða í íslenskum lögum (Valgerður 

Halldórsdóttir, 2012). Hugtakið stjúpforeldri er að finna í íslenkum lögum þar sem fjallað er 

um stjúpforeldri sem fer í sambúð eða gengur í hjúskap með kynforeldri sem fer eitt með forsjá 

barns (Barnalög nr. 76/2003). Hvergi er minnst á stjúpforeldra sem ekki hafa forsjá yfir 

stjúpbarni sínu þar sem foreldrarnir fara sameiginlega með forsjána (Valgerður Halldórsdóttir, 

2012).  

Fræðimönnum ber yfirleitt saman um skilgreiningu á stjúpfjölskyldu eins og kemur í 

ljós hjá íslenskum félagsráðgjöfum þar sem meginatriði í skilgreiningum Sigrúnar Júlíusdóttur 

og Valgerðar Halldórsdóttur eru þau sömu. Sigrún (2001) skilgreinir stjúpfjölskyldur sem: 

fjölskyldu þar sem að annað eða bæði hjóna eiga eitt eða fleiri hjónaband að baki: 

tilbrigðin geta verið: (1) Bæði gift áður. (2) Annað gift áður. (3). Annað eða bæði með barn 

eða börn úr fyrri hjónaböndum búandi hjá sér eða hjá hinu foreldrinu í annarri fjölskyldu. 

(4) Með eða án sameiginlegs barns eða barna. 

Skilgreining Valgerðar á hugtakinu stjúpfjölskylda er „fjölskylda þar sem annar eða báðir aðilar 

sem til hennar stofna, eiga barn eða börn með öðrum aðila/um“ (Valgerður Halldórsdóttir, 

2012). Skilgreining þessi er víð, lýsir vel nútíma stjúpfjölskyldum og er óháð búsetu 

fjölskyldumeðlima, kynhneigð og aldri og því munu höfundar styðjast við hana í verkefni þessu.  

 Sumir einstaklingar vilja ekki telja sig hluta af stjúpfjölskyldu þótt foreldri þess hafi 

hafið sambúð með nýjum maka, þar sem þeir telja sig ekki tilfinningalega tengdan nýja 

makanum. En eins og Valgerður Halldórsdóttir (2012) kemst svo vel að orði „þá segir forskeytið 

„stjúp“ ekkert til um innihald, gæði tengsla eða búsetu viðkomandi. Þau segja hinsvegar að 

tengslin eru til komin.“   

Streita og álag virðist mælast meiri í stjúpfjölskyldum í samanburði við kjarnafjölskyldur 

(McCarthy og Ginsberg, 2007) og flækjustigið er einnig talið meira innan stjúpfjölskyldna 

(Sayre, McCollum og Spring, 2007). Með hærra flækjustigi er til dæmis átt við að ekki sé alltaf 

einungis eitt foreldri og eitt stjúpforeldri sem sér um uppeldi barnanna og hugsi um hag þeirra, 

heldur eiga börn oft aðra fjölskyldu hjá hinu foreldrinu og ef til vill annað stjúpforeldri. 

Einfaldar ákvarðanir innan einnar fjölskyldu geta snert fleiri fjölskyldur og því er nauðsynlegt 

að tekið sé tillit til þess og reynt að komast að sameiginlegri niðurstöðu í þeim málum sem 

snerta velferð barnanna (Schrodt og Braithwaite, 2011). 

Börn eru oft hluti af tveimur heimilum með einhleypum foreldrum eftir skilnað, þó ber að 

nefna að fjöldi barna fæðist utan hjónabands og sambúðar og hafa því aldrei upplifað skilnað. 

Ef allt er eins og best er á kosið halda foreldrarnir í þær hefðir og venjur sem sköpuðust í 

fjölskyldunni hvort á sínu heimili eins og kostur er. Slíkt veitir börnunum ákveðið öryggi, 

huggun og stöðugleika. Smám saman skapast nýjar hefðir og venjur meðal foreldra og barna 

sem reynst getur erfitt að samræma ef nýr maki kemur til sögunnar. Börnin fá gjarnan aukna 

ábyrgð þegar foreldri þess er einhleypur og getur slíkt leitt til þess að mörkin milli fullorðinna 

og barna eru óljós. Ákvarðanataka verður með öðrum hætti þar sem einhleypt foreldri var 

vant að taka þær með fyrrverandi maka, en eftir skilnað er algengt að börn, og þá sérstaklega 

elsta barnið, sé haft með í ákvarðanatöku (Papernow, 2008; Valgerður Halldórsdóttir, 2012).  

 Stofnun stjúpfjölskyldu er með öllu ólík og stofnun kjarnafjölskyldu. Hér fær parið ekki 

tíma fyrir sig sjálft, til þess að kynnast og skapa jafnvægi sín á milli og læra inn á hvort annað 

áður en börnin koma. Litlir hlutir, eins og hvort sykrað morgunkorn sé ásættanlegur 

morgunmatur eða einungis við hæfi í síðdegiskaffinu getur orðið að miklum ágreiningi milli 

meðlimanna í nýju stjúpfjölskyldunni þar sem börnin eru á hliðarlínunni en hafa gjarnan sína 

skoðun á málinu (Papernow, 2008). 

 Ekki er hægt að ætlast til þess að börn taki nýjum fjölskyldumeðlimi eins og hann hafi 

verið hluti af fjölskyldunni frá upphafi (Papernow, 2008). Ekki er hægt að gera kröfu um ást, 

hvorki frá stjúpforeldri eða stjúpbarni. Eðlilegt er að tengsl stjúpbarna og stjúpforeldra sé með 

öðrum hætti þar sem þau hafa ekki tækifæri til þess að bindast tilfinningalegum böndum frá 

fæðingu (Valgerður Halldórsdóttir, 2012). Börn upplifa komu stjúpforeldris í fjölskylduna 

öðruvísi en foreldri þess upplifir það. Foreldrið er að öðlast nýjan félaga og upplifir það sem 

jákvætt. Börnin hins vegar upplifa slíkt oft sem missi, þar sem þau höfðu vanist ástandinu eins 

og það var, bara börnin og foreldrið (Papernow, 2008). Börnunum getur átt til að líða eins og 

þau séu að missa foreldri sitt. Foreldrar gleyma oft við stofnun stjúpfjölskyldu að eiga 

gæðastund með börnunum án þess að stjúpforeldrið sé viðstatt svo börnin gleymi ekki að 

foreldrið verði alltaf til staðar fyrir þau. Einnig er mikilvægt að börnin og stjúpforeldrið eigi 

stundir saman án foreldrisins. Þarna geta börnin og stjúpforeldrið náð að kynnast hvort öðru 

og tengst tilfinningaböndum (Papernow, 2008). 

 

1.4 Staðalmyndir og goðsagnir 

Af öllum þeim mismunandi hlutverkum sem finna má í fjölskyldunni er hlutverk 

stjúpmæðranna hlaðið hvað mestum fordómum og staðalímyndum. Ævintýri eins og 

Öskubuska og Hans og Gréta gefa slæma mynd af stjúpmóðurinni og hún er gjarnan álitin 

vonda stjúpan (Valgerður Halldórsdóttir, 2014). Hugmyndin um vondu stjúpuna má rekja allt 

aftur til Kína á 9. öld og sögur um hana finnast í nánast öllum menningarsamfélögum 

(Coleman, Trolio og Jamison, 2008).  

Sú staðalmynd að stjúpmóðirin sé vond eða einhvers konar skrímsli hefur leitt til þess 

að stjúpmæður forðast að ala upp stjúpbörn sín og þannig koma í veg fyrir að vera stimplaðar 

vonda stjúpan (Weaver og Coleman, 2005).  

Goðsögnin um mæðrahlutverkið er útbreidd í flestum iðnvæddum löndum og eru mæður 

undir áhrifum þeirra staðalmynda og hugmynda sem samfélagið ber til þeirra. Goðsögnin birtir 

þá mynd að mæður séu annaðhvort mjög góðar, hlýjar, þolinmóðar og tilbúnar að fórna öllu 

fyrir börn sín eða að þær séu vondar, stjórnsamar, kaldlyndar og fráhrindandi. Hugmyndirnar 

sem tengjast þessari goðsögn um móðurhlutverkið hafa áhrif á það hvernig margar 

stjúpmæður nálgast hlutverk sitt. Stjúpmæður hafa ekki þá nauðsynlegu líffræðilegu tengingu 

sem krafist er í goðsögninni. Þrátt fyrir það er krafist af þeim, sem konum, að nálgast stjúpbörn 

sín á grundvelli umönnunaraðilans (Coleman, Trolio og Jamison, 2008). Levin (1997) hefur 

fjallað mikið um þetta en hún telur að hefðbundin kvenmannshlutverk hafi haft sérstök og rík 

áhrif á þróun sjálfsmyndar stjúpmæðra. Hún telur að verkefni sem vanalega eru álitin 

kvenmannshlutverk, eins og heimilisstörf og umönnun barna, sé sjálfkrafa talið til verksviðs 

stjúpmóðurinnar af mökum þeirra og stjúpbörnum. Slík verkefni, og þá sérstaklega þau sem 

tengjast umönnun barna, krefjast nándar og umönnunar og þess að stjúpmóðirin sé náin 

stjúpbarni sínu. Þess konar nánd er þó ekki í samræmi við þá fjarlægð sem stjúpbörn búast við 

að stjúpmæður sýni sér (Levin, 1997).  

Samskipti milli stjúpmæðra og stjúpbarna eru í mörgum tilfellum mjög háð sambandinu 

sem til staðar er milli kynmóður og barns. Stjúpmæður fá lítið tækifæri til þess að mynda tengsl 

við stjúpbarn sitt ef móðir þess er ströng og heldur fast í móðurhlutverkið. Eigi kynmóðir erfitt 

með að leyfa stjúpmóður að mynda tengsl við stjúpbarnið eru sterkar líkur á að slíkt samband 

verði veikburða (Coleman, Trolio og Jameson, 2008).  

2 Kenningar 

Í þessum kafla er greint frá þeim tveimur kenningum sem að snúa að viðfangsefninu og fjallað 

verður um í ritgerðinni og hvernig þær geta gagnast í athugunum á stjúpfjölskyldum.  

2.1 Fjölskyldukerfiskenningin 

Kerfiskenningin (e. Systems-Theory) kom fyrst fram á sjöunda áratug 20. aldar og hefur haft 

mikil áhrif á seinni tíma fjölskyldukenningar. Kerfiskenningin á rætur að rekja í félagsfræði og 

lítur á fjölskylduna út frá samtvinnuðum félagslegum kerfum (Walsh og Harrigan, 2003). 

Heildarsýn er mikilvæg út frá sjónarhorni kerfiskenninga þar sem horft er á þau kerfi sem 

einstaklingur tilheyrir og allt getur haft áhrif á það. Oft er ekki nóg að horfa einungis á 

einstaklinginn heldur þarf einnig að taka tillit til þess að kerfið umhverfis hann getur haft áhrif 

á samhengið (Vigdís Jónsdóttir, 2006). Kerfiskenningar reyna því að skýra hvernig tilfinningaleg 

tengsl innan fjölskyldunnar hafa áhrif á einstaklinga innan hennar. Samkvæmt 

kerfiskenningum reiðir fólk sig á margs konar kerfi sem hafa áhrif á það og móta sem 

félagsverur (Walsh og Harrigan, 2003).  

Murray Bowen þróaði fjölskyldukerfiskenninguna (e. Family systems theory) út frá 

kerfiskenningunni. Sú kenning felur í sér að fjölskyldumynstur geti haft áhrif á og mótað 

fjölskylduna. Bowen skoðaði fjölskylduna í gegnum svokölluð undirkerfi og taldi hvert kerfi 

geta haft áhrif á önnur undirkerfi og fjölskyldukerfið í heild. Undirkerfi eru til dæmis 

undirkerfi hjóna, undirkerfi foreldris og barns og undirkerfi systkina. Að hans mati hafa 

einstaklingar samskipti sín á milli og áhrif hver á annan og taldi hann einnig að samband 

þriggja fjölskyldumeðlima sé stöðugra en tveggja. Bowen telur að innan fjölskyldna skiptist á 

tímabil festu og breytinga. Fjölskyldukerfiskenningunni hefur mikið verið beitt í rannsóknum 

á stjúpfjölskyldum til að útskýra hvernig stofnun nýrrar fjölskyldu með nýjum hjúskap getur 

haft áhrif á aðra þætti og önnur kerfi fjölskyldunnar (Baham, Weimer, Braver og Fabricius, 

2008). Kenning Bowens hefur veitt rannsakendum grunn til að skoða hvernig hegðun og 

aðgerðir stjúpfjölskyldumeðlima hafa áhrif sín á milli og stjúpfjölskyldunnar sem heild. 

Kenningin hefur einnig mikið að segja um hugmyndina um mörk, reglur og venjur sem 

skilgreina viðeigandi hegðun innan sem og utan fjölskyldunnar (Afifi, 2008).  

2.2 Tvíbent mörk 

Í seinni tíð hefur færst í aukana að nota kenninguna um tvíbent mörk (e. Family boundary 

ambiguity) í tengslum við rannsóknir á fjölskyldum. Kenningin um tvíbent mörk hefur verið 

notuð til þess að lýsa og spá fyrir um áhrif fjölskyldumissis og breytinga innan fjölskyldunnar á 

ákveðna fjölskyldumeðlimi og fjölskyldunnar í heild yfir óákveðinn tíma. Skilgreiningin á 

tvíbentum mörkum er sú að fjölskyldan veit ekki hver er innan fjölskyldunnar og hver ekki. 

Fjölskyldan getur upplifað líkamlega fjarverandi meðlim sem andlega nærverandi og svo öfugt, 

þar sem líkamlega viðstaddur meðlimur er talinn andlega fjarverandi. Fjölskyldumörkin eru 

óljós, þessi óvissa hvað varðar fjölskyldumeðlimina, sérstaklega yfir lengri tíma, er sögð auka 

líkur á streitu sem getur orsakað vanhæfni fjölskyldumeðlima. Í tilfellum þar sem 

stjúpfjölskyldur kljást við tvíbent mörk getur slíkt jafnvel leitt til skilnaðar sé ekki ráðist að 

rótum vandans (Boss og Greenberg, 1984; Pryor, 2014)  

3 Fyrri rannsóknir 

Í þessum kafla verður fjallað um bæði innlendar og erlendar rannsóknir sem að snúa að hinum 

ýmsu þáttum tengdum stjúpfjölskydunni.  Úr miklu efni er að velja þar sem mikið hefur verið 

rannsakað um málefni stjúpfjölskyldunnar en umfjöllun kaflans skiptist í sex undirkafla þar sem 

að fjallað verður um rannsóknir tengdar hverjum kafla fyrir sig.  

3.1 Að tilheyra stjúpfjölskyldu 

Að upplifa væntumþykju, að tilheyra, að vera samþykktur og skilinn og vera hluti af hóp eða 

kerfi er grundvallarupplifun til að byggja upp tilfinningu fyrir sjálfsvitund sinni. Í flestum 

tilfellum fer fyrsta reynsla einstaklings á því að tilheyra, eða að tilheyra ekki, fram innan 

fjölskyldunnar. Fyrir marga er upplifunin á því að tilheyra fjölskyldu sinni eðlileg, en í 

fjölskyldum sem ganga í gegnum umskipti eins og stjúpfjölskyldur getur þróun tilfinningarinnar 

að tilheyra reynst erfið, en engu að síður nauðsynleg fyrir virkni stjúpfjölskyldunnar (Leake, 

2007). 

Maslow lýsti hugtakinu að tilheyra sem þörf einstaklings fyrir tengslum og nánd og taldi 

hann að væri þeirri þörf ekki fullnægt væri einstaklingur í hættu á aðlögunarörðugleikum og 

fleiri alvarlegum kvillum. Goodenow skilgreindi tilfinninguna að tilheyra sem gagnkvæmu 

félagslegu tengslaneti og sem tilfinningunni til að vera hluti af einhverju, samþykktur og að 

vera einhvers virði. Baumeister og Leary gáfu hugtakinu þá merkingu að vera almenn hvöt til 

þess að mynda og viðhalda lágmarks varanlegum, jákvæðum og þýðingarmiklum félagslegum 

samböndum þar sem tíðni samskipta eru tengd við stöðug gagnkvæm sambönd (Leake, 2007).  

Að finnast maður tilheyra fjölskyldu er álitið eitt af mikilvægustu þáttunum til að koma 

í veg fyrir áhættuhegðun unglinga. Í fjölskyldusamböndum vilja unglingar og börn upplifa 

nánd, að þau séu skilin og elskuð og þessir þættir hafa mikil áhrif á að sporna gegn 

áhættuhegðun þeirra. Unglingar sem upplifa sig tilheyra fjölskyldunni eru í minni hættu á 

áhættuhegðun en unglingar sem eru hluti af stjúpfjölskyldum. Unglingar sem tilheyra 

stjúpfjölskyldum eru stundum taldir minna viðriðnir innan fjölskyldunnar en þeir sem tilheyra 

kjarnafjölskyldum og þá sérstaklega ef þau eru fjarlæg stjúpforeldrum. Stjúpfjölskyldur eru 

einnig taldar sýna minni samheldni en kjarnafjölskyldur (Leake, 2007). 

Rannsókn Susan Stewart frá árinu 2001 fjallar um tvíbent mörk innan stjúpfjölskyldna. 

Eins og áður hefur komið fram fjallar kenningin um tvíbent mörk um þann veruleika að ekki er 

skýrt hjá fjölskyldumeðlimum hver tilheyrir fjölskyldunni og hver ekki. Þetta hefur verið 

rannsakað í tengslum við þegar skyndilegur eða óljós missir eða viðbót verður við fjölskylduna. 

Slíkt getur átt við ófrjó pör eða umönnunaraðila Alzheimer-sjúklinga svo eitthvað sé nefnt. 

Einnig er slíkt algengt innan stjúpfjölskyldna og er gríðarlega mikilvægt, fyrir velferð 

fjölskyldunnar, að tekið sé á vandamálinu (Stewart, 2001). 

Niðurstöður rannsóknarinnar leiddu í ljós að í stjúpfjölskyldum er algengara að óljóst 

sé hver tilheyrir fjölskyldunni en í kjarnafjölskyldum. Susan Stewart komst að þeirri niðurstöðu 

að innan stjúpfjölskyldna láðist fjórðungi einstaklinga að telja barn, hvort sem það var sitt eigið 

barn eða barn maka, sem fjölskyldumeðlim. Í 92% af þessum tilvikum var það barn maka sem 

ekki var talið sem hluti af fjölskyldunni. Einnig kom í ljós að þar sem að stjúpbörnin bjuggu ekki 

inni á heimilinu var enn óljósara hver tilheyrði stjúpfjölskyldunni, eða 37% samanborið við þau 

heimili þar sem stjúpbörnin bjuggu með stjúpforeldri, en þar mældist hlutfallið 11% (Stewart, 

2001). 

Í stjúpfjölskyldum þar sem börnin búa inni á heimilinu var breytileikinn um hver teldist 

tilheyra stjúpfjölskyldunni lítill sem enginn, hins vegar var mikill breytileiki í stjúpfjölskyldum 

þar sem börnin bjuggu utan heimilisins. Kom í ljós að það skipti máli hvort það var aðeins 

karlmaðurinn, kvenmaðurinn eða bæði sem áttu barn úr fyrra sambandi, hvort barnið teldist 

til fjölskyldunnar (Stewart, 2001). 

Tíðni þess hversu óljóst er hver tilheyrir fjölskyldunni var hæst í þeim stjúpfjölskyldum 

þar sem báðir einstaklingar eiga börn úr fyrri samböndum sem ekki búa á heimilinu, um 79%. 

Lægst var tíðnin þegar einungis eiginmaðurinn átti barn úr fyrra sambandi sem ekki bjó inni á 

heimilinu, 25%. Í þeim tilvikum þar sem konan átti barn úr fyrra sambandi var tíðnin 54% 

(Stewart, 2001). 

Samkvæmt þessum niðurstöðum virðist algengara í flóknum stjúpfjölskyldum, þar sem 

báðir aðilar eiga börn úr fyrri samböndum, að óljóst sé hver tilheyrir fjölskyldunni en minnst í 

einföldum stjúpfjölskyldum þar sem barnið býr með stjúpforeldri sínu (Stewart, 2001).  

Í rannsókn Sigrúnar Júlíusdóttur o.fl. (2008) er greint frá að 12,7% skilnaðarbarna telja föður 

utan fjölskyldu en ekkert þeirra telja móður sína utan fjölskyldu. 51,3% töldu föður til allra 

nánustu fjölskyldu en 87,7% þeirra svarenda sem ekki áttu fráskilda foreldra töldu föður til 

allra nánustu fjölskyldu.  

3.2 Hlutverk stjúpforeldra 

Hlutverk stjúpforeldra er langt frá því að vera eins ljóst eða niðurneglt og hlutverk foreldra. 

Oft eru hlutverk stjúpforeldra óljós og algengt er að þeir séu óöruggir með sitt hlutverk innan 

fjölskyldunnar (Cherlin, 2008). Ekki er til nein ákveðin fyrirmynd fyrir þau hlutverk sem hver 

og einn gegnir í nýrri fjölskyldu eins og í kjarnafjölskyldum (Church, 1999). Í kjarnafjölskyldunni 

eru mörk og hlutverk hvers og eins fjölskyldumeðlims skýr en í stjúpfjölskyldum eru þau óljós 

og ekki vel afmörkuð (Pasley, Rhoden, Visher og Visher, 1996). Félagsleg norm skortir og í 

kjölfarið getur verið óljóst hvaða hegðun er samþykkt innan stjúpfjölskyldunnar, hvaða skyldur 

meðlimir hennar eiga að uppfylla, hvernig samskiptin eiga að vera og jafnvel erfitt að skilgreina 

hver tilheyrir fjölskyldunni (Church, 1999). Margir bera óraunhæfar væntingar til lífsins í 

stjúpfjölskyldunni. Sumir foreldrar gera því óraunhæfar væntingar til þess að kærleikur eigi að 

myndast milli stjúpforeldranna og stjúpbarnanna frá byrjun og allt eigi að ganga vel frá upphafi 

(Pryor 2014; Visher og Visher, 1985).  

Flestir stjúpforeldrar reyna að takmarka hlutverk sitt, allavega í byrjun. Oft er það 

þannig að stjúpforeldrar reyna að komast hjá því að aga stjúpbörnin sín en leggja áherslu á að 

vera hlý og vingjarnleg og mynda vinasamband þannig að stjúpbörnum líki vel við þau. 

Mikilvægt er að veita stjúpbörnum athygli með því að vera hjálpsamur og að vera þátttakandi 

í daglegu lífi þeirra til þess að byggja upp hlý samskipti (Cherlin, 2008).  

Mikilvægt er að stjúpfjölskyldur gefi sér góðan tíma til þess að móta sambúðarformið 

og ræða væntingar og hugmyndir um hlutverk hvers og eins (Sigrún Júlíusdóttir, 2001). 

Hlutverk stjúpforeldra er mismunandi og fer oft eftir aldri barnanna. Í þeim tilfellum þar sem 

stjúpbörnin eru ung gegnir stjúpforeldri oft ákveðnu uppeldishlutverki í lífi þeirra, en séu 

börnin eldri eða unglingar er algengara og farsælla samkvæmt rannsóknum að vinatengsl 

myndist þeirra á milli. Samkvæmt bandarískum rannsóknum virðast unglingar frekar vilja að 

stjúpforeldrar séu vinir þeirra frekar en uppeldisaðilar (Cartwright, 2008). Vænlegast fyrir góð 

stjúptengsl er því að stjúpforeldrar myndi fyrst og fremst vinskap og tilfinningaleg tengsl við 

stjúpbörn sín áður en farið er að taka þátt í uppeldis- og agamálum (Ganong, Coleman og 

Jamison, 2011). Samband stjúpforeldris og stjúpbarns er eflaust það sem veldur mestum 

vanda í stjúpfjölskyldum. Þess vegna er mikilvægt að foreldrar leggi sitt af mörkum til að byggja 

upp og styrkja böndin við stjúpbörn sín. Það getur reynst erfitt fyrir barn þegar nýr aðili kemur 

inn í fjölskylduna og barn hefur í flestum tilfellum ekkert um það að segja hver gengur inn í 

hlutverk uppalanda þess (Becker, Salzburger, Lois og Nauck, 2013; Pyor, 2014). 

Rannsóknir hafa sýnt að stjúptengsl eru nánari þegar stjúpforeldrar eru í leiðandi 

hlutverkum gagnvart stjúpbarni sínu og gera því kynforeldrum kleift að halda sínum 

hlutverkum þegar kemur að því sinna aga- og uppeldisaðferðum. Ganong, Coleman og Jamison 

(2011) sýndu fram á að leggi stjúpforeldri áherslu á hlýju og sveigjanleika í uppeldisaðferðum 

gengur betur að mynda góð stjúptengsl en þau stjúpforeldri sem sýna litla hlýju og mikla stjórn 

í uppeldi. Sumir stjúpforeldrar eru meðvitaðir um að stjúpbörn eru líklegri til þess að sætta sig 

við þá ef þeir koma fram við börnin af hlýju og tengjast þeim á grundvelli vinskapar fyrst um 

sinn. Þessar rannsóknir styðja við þá hugmynd að vænlegasta aðferðin til að mynda góð tengsl 

sé að vingast við stjúpbörn á þeirra forsendum og byggja náið samband við þau áður en 

stjúpforeldri fer að reyna að aga þau og skipta sér af í uppeldinu. Rökrétt virðist að besta leiðin 

fyrir stjúpforeldra til að mæta stjúpbörnum sínum sé að taka þátt í athöfnum með þeim þar 

sem þau geta sýnt stuðning og vinsemd þar til dýpri tengsl hafa myndast. Þrátt fyrir það er 

þetta ekki aðferðin sem allir stjúpforeldrar kjósa að beita. Margir stjúpforeldrar vilja strax setja 

reglur og stjórna en slíkt getur orsakað átök og tilfinningalega fjarlægð í stjúptengslum 

(Ganong, Coleman og Jamison, 2011).  

Rannsókn sem gerð var af Cartwright og Seymor í Nýja-Sjálandi árið 2002 um upplifun 

barna á sambandi sínu við móður eftir að stjúpfjölskylda var mynduð sýndi fram á þætti sem 

geta hjálpað og skaðað samböndin. Rannsakendur tóku viðtöl við unglinga, börn og aðra 

meðlimi stjúpfjölskyldna auk meðferðaraðila. Þættir sem viðmælendur töldu stuðla að 

auðveldari breytingum við myndun nýrra stjúpfjölskyldna voru til dæmis að börnin fengju tíma 

og athygli, foreldrar héldu áfram að gegna hlutverki sínu og héldu börnunum ávallt í fyrsta 

sæti. Að mögulegt væri að ræða breytingarnar, bera virðingu fyrir tilfinningum barnanna og 

að farið væri hægt í breytingar. Einnig voru nefndir þættir sem þóttu skaða við myndun nýrra 

stjúpfjölskyldna. Þeirra á meðal voru til dæmis minni athygli, að börnin væru ekki upplýst og 

þau ekki höfð í samráði, að foreldrar hvettu stjúpforeldra til að sjá um agamál og aðstæður 

sem byðu upp á hollustuklemmu í garð annars hvors kynforeldris. Þó að samband milli foreldris 

og barna geti raskast og breyst við stofnun stjúpfjölskyldna jafnar sambandið sig þó yfirleitt 

fljótt aftur ef að vel er hugsað um að viðhalda því og rækta (Pryor, 2014).  

3.3 Stjúpmæður 

Samkvæmt íslenskri orðabók er stjúpmóðir kona sem að annaðhvort er í sambúð með eða gift 

manni sem á börn úr fyrra sambandi og kemur barninu í móðurstað (Íslensk orðabók, 2002).  

Stjúpmæður sem búa með maka sínum og stjúpbörnum taka oft yfir foreldrahlutverk 

stjúpbarna sinna. Erfitt getur reynst að skapa farsælt samband við stjúpbörnin, sérstaklega ef 

barnið er enn í reglulegum samskiptum við kynmóður. Einnig er mikilvægt að komast að 

samkomulagi við kynmóðurina til að stjúpmóðirin geti tekið viðeigandi þátt í lífi barnanna sem 

hentar öllum aðilum. Stjúpmæður geta einnig átt sín eigin börn sem verða hluti af enn flóknari 

stjúpfjölskyldu og er mikilvægt fyrir þær að finna leiðir til að koma jafnt fram við sín eigin börn 

og stjúpbörn (Pryor, 2014).  

Í stjúpfjölskyldum er hlutverk stjúpmæðra og staða talin flóknari en stjúpfeðra. 

Rannsóknir benda til að hlutverk stjúpforeldris reynist erfiðara fyrir konur en karla. Samfélagið 

gerir oft þær kröfur og væntingar til kvenna að þær sjái um umönnunar- og uppeldishlutverk í 

lífi barna, jafnvel þó að þau tengist þeim ekki líffræðilega. Þessar kröfur og væntingar verða til 

þess að stjúpmæður eiga oft í erfiðleikum með hlutverk sitt og erfitt getur reynst að finna því 

jafnvægi. Stjúpmæður kunna að upplifa togstreitu vegna misvísandi krafna sem gerðar eru til 

þeirra. Sem konum er þeim gert að passa upp á stjúpbörnin, sjá um heimilið og fjölskyldulífið. 

Á sama tíma krefst stjúpmæðrahlutverkið þess af konunni að hún sýni ákveðna fjarlægð og 

minni aðkomu að uppeldishlutverkinu heldur en ef um hennar eigin börn væri að ræða. Slíkar 

kröfur geta reynst stjúpmæðrum erfiðar og ómögulegt sé að vera samtímis viðriðin 

fjölskylduna sem kona en í aukahlutverki sem stjúpforeldri (Weaver og Coleman, 2005; Pryor, 

2014).  

Þegar fjallað er um stjúpmæður er mikilvægt að gera greinarmun á milli stjúpmæðra 

þar sem stjúpbörnin búa á heimilinu að jafnaði, stjúpmæður sem umgangast stjúpbörn sín 

nokkra daga í mánuði eða stjúpmæður sem eru í litlu eða engu sambandi við stjúpbörn sín. 

Stjúpmæður sem búa með maka sínum og börnum hans þurfa að byggja upp sambönd sem 

ganga upp í hversdagslífinu ólíkt stjúpmæðrum sem einungis eru í samskiptum við stjúpbörn 

sín þegar þau koma í heimsókn til kynföður síns. Síðari aðstæðurnar eru algengari þar sem 

börn búa í fleiri tilfellum hjá móður sinni en föður að staðaldri (Pryor, 2014).  

3.4 Samband stjúpmæðra og stjúpdætra 

Samband stjúpforeldris og stjúpbarns er viðkvæmt. Við myndun stjúpfjölskyldna er 

barni gert að búa með fullorðnum einstaklingi sem gæti gegnt foreldrahlutverki í lífi þeirra, 

einstaklingi sem er ekki skyldur barninu og barnið kann að vera tortryggið gagnvart í byrjun og 

upplifa sem neikvæða viðbót í fjölskylduna (Pryor, 2014). Mikil áhrif hefur að hve miklu leyti 

barnið býr hjá stjúpforeldri sínu. Eftir því sem barnið býr meira inni á heimilinu gefst betra 

tækifæri til að mynda tengsl og kynnast hvort öðru (Ganong, Coleman og Jamison, 2011).   

Rannsóknir sýna að stjúpbörn eiga til að glíma við hegðunarvanda við myndun 

stjúpfjölskyldna og um nokkurt skeið eftir myndun hennar (Cherlin, 2008). Stjúpbörn geta 

upplifað mikinn óróa í fyrstu og sérstaklega ef breytingarnar gerast hratt. Börn í 

stjúpfjölskyldum upplifa gjarnan ótta um frekari missi sem getur haft áhrif á hegðun þeirra og 

afstöðu til stjúpforeldris (Valgerður Halldórsdóttir, 2012). Það tekur tíma að mynda 

tilfinningatengsl milli ókunnugra einstaklinga og þar af leiðandi eiga neikvæðar tilfinningar í 

garð stjúpforeldris til að myndast. Fái stjúpforeldri og stjúpbarn ekki nægan tíma til að þróa 

samband á sínum forsendum eru meiri líkur á að barnið reyni að forðast nýja 

fjölskyldumeðliminn. Togstreita getur myndast ef barnið telur stjúpforeldri mögulega geta 

ógnað sambandi sínu við kynforeldri sitt og vill þá ekki tengjast því og reynir að halda því í 

fjarlægð (Álfheiður Steindórsdóttir og Guðfinna Eydal, 2007; Afifi, 2003).  

 Aldur barns skiptir miklu hvað varðar tengslamyndun. Því yngra sem barnið er því betur 

nær það góðum tengslum við stjúpforeldrið og auðveldara er fyrir það að aðlagast breyttum 

aðstæðum. Stúlkur eiga erfiðara með þá aðlögun en drengir og erfiðara virðist vera fyrir börn 

að aðlagast stjúpmóður en stjúpföður. Rannsóknir sýna að séu börn á aldrinum 11–14 ára 

reynist myndun stjúpfjölskyldna erfiðari (Cherlin, 2008). Samband stjúpmóður og stjúpdóttur 

virðist vera erfiðast í stjúpfjölskyldum. Til mikils er að vinna til að sambönd stjúpforeldra og 

stjúpbarna gangi upp og auðveldara er að efla það samband búi barnið á heimilinu. 

Samanburður sýnir að erfiðleikar í samskiptum eru meiri á heimilum þar sem stjúpbörn eru 

gestkomandi en þar sem þau hafa búsetu. Rannsóknir sýna að fylgni er á milli þess að unglingar 

eigi í góðu sambandi við stjúpforeldri sitt og að þeir upplifi minni vandamál varðandi hegðun 

og tilfinningalegs eðlis. Þeir eru sömuleiðis taldir hafa meira sjálfstraust og sjálfstraust mælist 

einnig hærra meðal stjúpmæðra sem eiga í góðu sambandi við stjúpbörn sín (Ambert, 1986).  

Við myndun stjúptengsla er stjúpmæðrum ráðlagt að halda sig til hlés í foreldra- og 

uppeldishlutverkinu og mynda heldur tengsl við barnið á grundvelli vináttu og að vera eins 

konar stuðningur við föðurinn. Börnum líkar ekki þegar stjúpforeldri setur þeim reglur og 

sérstaklega ekki í upphafi sambandsins, en það kann að breytast þegar og ef góð tengsl nást. 

Stjúpbörn geta upplifað það á neikvæðan hátt hafi stjúpforeldri of mikil afskipti í upphafi og 

sambönd stjúpforeldra og stjúpbarna takast best þegar stjúpforeldri hefur takmörkuð afskipti 

af barninu til að byrja með miðað við niðurstöður langtímarannsókna (Cherlin, 2008; Hart, 

2009).  

Í rannsókn frá árinu 2006 voru tekin viðtöl við 19 ungar konur sem allar töldu sig eiga 

jákvætt samband við móður sína og stjúpmóður. Viðmælendur voru allar af millistétt, hvítar 

og á aldrinum 19–25 ára. Djúpviðtöl voru tekin við konurnar og var tími þeirra frá 40 mínútum 

upp í eina og hálfa klukkustund. Niðurstöður byggðar á viðtölunum leiddu í ljós fimm megin 

þemu eða fimm flokka stjúpmæðra (Chron, 2006).  

 Grunnur góðs sambands við stjúpmóður töldu þær vera byggðan á að stjúpurnar 

reyndu ekki að koma í stað móður þeirra eða koma sér inn á hennar yfirráðasvæði.  

Fyrsti flokkurinn kallast „Kona pabba míns“ en tengsl stjúpdætra við stjúpmæður sínar 

í þessum flokki voru í lágmarki. Þær áttu sjaldan eða aldrei stund einar saman, samskiptin voru 

formleg en sjaldan innileg og stjúpmæðurnar höfðu tekið lítinn sem engan þátt í uppeldi 

barnanna (Chron, 2006). 

 Næsta þema var „Stjúpmóðir sem jafnoki/vinkona“, þessar stjúpmæður voru oftast 

mun yngri en líffræðileg foreldri kvennanna og eru sambönd þess konar stjúpmæðra og dætra 

talin náin og einkennist tími þeirra saman af skemmtilegum athöfnum, líkt og að versla og 

sækja kvikmyndahús. Þessar stjúpmæður áttu það til að trúa stjúpdætrum sínum fyrir 

leyndarmálum og sækja andlegan stuðning til þeirra. Þetta varð til þess að þátttakendum leið 

óþægilega og voru þær ekki jafn gjarnar á að trúa stjúpmæðrunum fyrir leyndarmálum sínum. 

Þessar stjúpmæður höfðu heldur ekki tekið þátt í uppeldi stjúpdætra sinna sem var í höndum 

föðurins (Chron, 2006). 

 Þriðja þemað var stjúpmóðir sem „eldri og nánari vinkona“. Hér voru tengsl stjúpdætra 

við stjúpmæður sínar dýpri, þátttakendur héldu því ekki fram að stjúpmæðurnar elskuðu þær 

skilyrðislaust líkt og mæður þeirra en fundu þó fyrir mikilli umhyggju og ástúð frá þeim. Þessar 

stjúpmæður deildu ekki leyndarmálum sínum með stjúpdætrum sínum heldur veittu þeim 

tilfinningalegan stuðning. Einnig trúðu þátttakendur stjúpmæðrum sínum í þessum flokki 

gjarnan fyrir hlutum sem þær deildu ekki með mæðrum sínum, sérstaklega málefni tengdu 

kynlífi og þegar kom að því að þær yrðu kynferðislega virkar (Chron, 2006).  

 Fjórði flokkurinn er „náinn ættingi“, þessum stjúpmæðrum var lýst á líkan máta og 

þeim í flokknum „eldri og nánari vinkona“ en um þær voru einnig notuð skyldleikaorð eins og 

eldri systir eða frænka. Þessar stjúpmæður studdu stjúpdætur sínar, og voru ef til vill ekki með 

jafnmiklar áhyggjur af þeim og raunverulegar mæður þeirra, og hvöttu þær til að taka djarfar 

ákvarðanir líkt og að flytja frá heimabæ þeirra og láta drauma sína rætast. Stjúpdæturnar litu 

einnig á þær sem skynsaman leiðbeinanda í lífinu (Chron, 2006).  

 Einn þátttakandi lýsti stjúpmóður sinni sem „annarri móður“ og er það síðasti 

flokkurinn eða þemað úr rannsókninni. Þessi stjúpmóðir var barnlaus sjálf og tók á sig hlutverk 

uppalandans og var hún stolt þegar utanaðkomandi héldu að hún væri líffræðileg móðir 

stjúpdótturinnar. Þátttakandinn kunni virkilega að meta stjúpmóðurina þar sem hennar eigin 

móðir er mikil framakona og hafði lítinn tíma fyrir hana (Chron, 2006).  

 

3.5 Samband barns og föður í stjúpfjölskyldum 

Sýnt hefur verið fram á að samband milli barns og foreldris er aðalatriði þegar kemur að velferð 

barns. Stofnun stjúpfjölskyldu hefur yfirleitt í för með sér miklar breytingar á sambandi 

foreldris og barns. Mikil streita myndast í sambandinu í kjölfar þess að foreldri finnur sér nýjan 

maka, sérstaklega á fyrstu tveimur árunum eftir stofnun stjúpfjölskyldunnar (Cartwright, 2008; 

Pryor, 2014). Algengast er að í stjúpfjölskyldum búi barn hjá móður og stjúpföður og hafi því 

ekki fasta búsetu hjá föður sínum. Börn upplifa oft missi í garð þess foreldris sem það býr ekki 

hjá að staðaldri. Hætta er á því að þegar faðir fer í samband með nýjum maka verði hann 

niðursokkinn í nýju fjölskylduna og stundum kemur fyrir að feður missa áhuga á börnum sem 

þeir eiga úr fyrra sambandi. Börnin eiga einnig til að trúa því að faðir þeirra sé ekki til taks fyrir 

þau lengur þar sem hann hefur eignast nýjan maka og fjölskyldu (Pryor, 2014). Mikilvægt er 

að hlúa að sambandi milli barns og föður eftir skilnað eða sambúðarslit og sérstaklega eftir að 

faðir hefur nýja sambúð. Með því er hægt að koma í veg fyrir að barnið upplifi missi og finnist 

það ekki lengur vera í forgangsröð hjá föður sínum.  

Sambönd feðra og barna sem farið hafa í gegnum skilnað foreldra sinna er 

viðkvæmara en barna sem ekki eiga fráskilda foreldra. Í rannsókn Sigrúnar Júlíusdóttur o.fl. 

(2008) er greint frá því að börn sem upplifað höfðu skilnað foreldra sinna leituðu frekar til 

systkina en til föður síns. 75,1% töluðu við móður sína þegar þeim leið illa en 24,3% töluðu 

við föður sinn samanborið við að 30,2% barna leituðu til systkina sinna ef þeim leið illa eða 

höfðu áhyggjur. Algengara er að börn sem ekki hafa upplifað skilnað foreldra sinna leiti til 

föður við sömu aðstæður. Helmingur þeirra svarenda sem áttu fráskilda foreldra tala sjaldnar 

en vikulega við föður sinn augliti til auglitis og um 40% tala sjaldnar en vikulega við hann í 

síma.   

 

3.6 Systkinasambönd í stjúpfjölskyldum 

Við myndun stjúpfjölskyldna eignast börn gjarnan stjúpsystkini og hálfsystkini og þurfa jafnvel 

að aðlaga sambönd við alsystkini sín. Sum stjúp- eða hálfsystkini búa á öðru heimili og dvelja 

aðeins stuttan tíma hvers mánaðar eða jafnvel árs á heimili með öðrum systkinum sínum. Rétt 

eins og í stjúpfjölskyldum er fjölbreytnin mikil í systkinatengslum innan stjúpfjölskyldna (Pryor, 

2014).  

 Þegar á heildina er litið sýna rannsóknir á samböndum stjúpsystkina að þau eru 

tiltölulega hlutlaus, þau eru hvorki yfirmáta jákvæð né neikvæð og sýna litla samkeppni, 

metings eða yfirgang sín á milli. Hlutleysi þessara sambanda leiðir gjarnan til þess að 

stjúpsystkinin sýna hvort öðru lítinn sem engan stuðning og eru síður líkleg til að viðhalda 

miklu sambandi í framtíðinni (Pryor, 2014).  

 Sambönd hálfsystkina eru hins vegar mun líkari samböndum alsystkina, þar sem þau 

virðast oftast líta á hvort annað sem systkini en ekki hálfsystkini jafnvel þótt aldursmunur 

hálfsystkina sé gjarnan meiri en milli alsystkina. Þessi sambönd líkt og sambönd stjúpsystkina 

eru ólíklegri til að halda þegar börnin eldast og gefur til kynna að samböndin séu ekki jafn náin 

og ætla mætti í æsku barnanna (Pryor, 2014).  

Börn í stjúpfjölskyldum upplifa oft blendnar tilfinningar við fæðingu hálfsystkini síns. Ef 

barn fæðist í nýstofnaða stjúpfjölskyldu er hætta á að börn úr fyrri samböndum upplifi það 

sem ógnun.  Börn hafa oft ekki náð að aðlagast breyttum fjölskylduaðstæðum og geta jafnvel 

enn óskað þess að foreldrar sínir taki aftur saman. Þau geta upplifað nýja barnið sem einhvers 

konar staðgengil og á það sérstaklega við um börn sem búa ekki á heimilinu þar sem að 

hálfsystkini fæðist. Yngstu börnin eða einkabörn upplifa það að eignast hálfsystkini gjarnan á 

enn neikvæðari hátt en eldri börn. Þau hafa meiri áhyggjur af því að þurfa að deila athygli með 

hálfsystkininu og að þau séu ekki lengur litla barn foreldris síns (Berstein, 1997). 



24 

4 Framkvæmd rannsóknar 

Í þessum kafla verður gerð grein fyrir framkvæmd rannsóknar. Fjallað verður um 

rannsóknaraðferð, þátttakendur verða kynntir og að lokum verður farið yfir gagnasöfnun, 

skráningu gagna og greiningu þeirra.  

 

4.1 Rannsóknaraðferð 

Markmið rannsóknarinnar var að afla upplýsinga um reynslu og upplifun ungra kvenna af 

sambandi sínu og tengslum við stjúpmæður sínar. Til að ná markmiði rannsóknarinnar var 

stuðst við eigindlegar rannsóknaraðferðir. Sú aðferð leggur áherslu á að afla upplýsinga um 

upplifun einstaklinga og jafnframt hvaða merkingu þeir leggja í sínar aðstæður og upplifanir 

(Padgett, 2008).  

 Í ljósi þess var eigindleg rannsóknaraðferð tilvalin til þess að öðlast innsýn á upplifun 

viðmælendanna af sambandi sínu og tengslum við stjúpmæður sínar. Eigindlegar 

rannsóknaraðferðir byggja á lýsandi gögnum sem í þessari rannsókn eru afrituð opin viðtöl. 

Með opnum viðtölum er þá átt við samtal milli viðmælenda og rannsakanda um það efni sem 

til rannsóknar er. Í viðtölunum spyrja rannsakendur ekki staðlaðra spurninga heldur styðjast 

þeir við viðtalsvísi sem þjónar þeim tilgangi að leiða viðtalið inn á ákveðna braut til þess að fá 

upplýsingar og skilning á því sem rannsóknin beinist að (Esterberg, 2002). Rannsakendur 

studdust við fyrirfram ákveðinn viðtalsvísi, en nýttu sér þó svigrúm aðferðarinnar til að gera 

viðmælendum kleift að tjá sig og segja sína sögu án þess að spurningar eða rannsakendurnir 

sjálfir myndu trufla á einhvern hátt. Mikil áhersla var lögð á að hafa aðstæður og spurningar 

þannig að viðtölin líktust samræðum, þar sem viðmælendur höfðu frelsi til að segja sína sögu 

og deila upplifun án þess að finnast þeir þvingaðir til þess að svara á einhvern ákveðinn hátt 

(Padgett, 2008).  

Í rannsóknarferlinu var stuðst við frásagnarnálgun þar sem áhersla er lögð á mikilvægi 

talaðra orða. Notast varvið opin viðtöl þar sem þátttakendum var veitt ákveðið frelsi til þess 

að ræða um viðfangsefni rannsóknarinnar. Með þessari aðferð er hægt að fá ákveðna nálgun 

á upplifun þátttakandans um viðfangsefnið og hægt er að greina viðtölin eftir því hverju er 

sagt frá og hvernig þátttakendur leggja áherslu á upplifun sína, gefur gjarnan innsýn inn í 

tengslamyndun einstaklings og hvaða vægi hann leggur í ákveðin tengsl og reynslu (Padgett, 

2008).  

Við framkvæmd eigindlegra rannsóknaraðferða og þegar viðtöl eru tekin í eigin 

persónu eins og í þessari rannsókn ber að taka niðurstöðum með þeim fyrirvara að spyrlaáhrif 

kunni að gæta. Spyrlaáhrif er eitt vandkvæðið sem gjarnan fylgir slíkum rannsóknaraðferðum 

þar sem viðmælendur kunna að halda aftur af svörum sínum vegna nálægðarinnar sem felst í 

að rannsakandi spyrji spurninga í eigin persónu (Neuman, 2011). Alhæfingargildi getur einnig 

verið takmarkað í eigindlegum rannsóknum þar sem sjaldan er hægt að alhæfa niðurstöður á 

þýði vegna þess að niðurstöðurnar endurspegla aðeins viðhorf og aðstæður ákveðinna 

viðmælenda sem tóku þátt í þessari rannsókn (Padgett, 2008).  

Við framkvæmd rannsóknarinnar var hugað að siðferðislegum vandamálum sem kunna 

að koma upp og eru algeng í eigindlegum rannsóknum. Til að tryggja siðferði rannsóknarinnar 

sem best fengu rannsakendur upplýst samþykki viðmælenda sinna og áhersla var lögð á að 

viðmælendur væru upplýstir um rannsóknarefnið og þeim gert ljóst að þeim frjálst væri að 

hætta þátttöku í rannsókninni hvenær sem er. Trúnaði og nafnleynd var einnig heitið og 

viðmælendur verndaðir með þeim hætti að nöfnum þeirra var breytt til þess að ekki væri hægt 

að rekja frásögn þeirra aftur til þeirra. Rannsakendur töldu mikilvægt að vera heiðarlegir við 

viðmælendur sína og að þeir gættu hlutleysis gagnvart viðfangsefninu og reyndu eftir fremsta 

megni að koma í veg fyrir leiðandi spurningar til þess að hafa ekki áhrif á niðurstöður 

rannsóknarinnar (Padgett, 2008).  

 

4.2 Þátttakendur 

Þátttakendur í rannsókninni voru sex ungar konur sem allar eru nemendur við Háskóla Íslands. 

Þær eiga það allar sameiginlegt að foreldrar þeirra voru í sambúð eða hjónabandi og slitu 

samvistum og höfðu þær því allar eignast stjúpmóður/mæður í kjölfarið. Skilyrði fyrir þátttöku 

í rannsókninni var að viðmælendur þyrftu að vera konur á aldrinum 20–25 ára, stunda nám við 

Háskóla Íslands og hafa á einhverju tímabili átt stjúpmóður. Við val á viðmælendum var notast 

við hentugleikaúrtak þar sem rannsakendur fundu viðmælendur sem uppfylltu skilyrði 

rannsóknarinnar. Notast var við samfélagsmiðilinn Facebook þar sem fyrirspurn var send inn 

á lokaðan hóp sem inniheldur meðlimi námskeiðsins Stjúpfjölskyldur: Skilnaður og endurgerð 

fjölskyldusamskipta. Auðvelt var að finna viðmælendur með þessum hætti og vildu fleiri taka 

þátt en þörf var fyrir.  

 Viðmælendum verður hér stuttlega lýst en til þess að tryggja nafnleynd og trúnað við 

þá og til þess að koma í veg fyrir að með einhverjum hætti sé hægt að rekja frásagnirnar til 

þeirra hefur nöfnum og einstaka atriðum verið breytt.  

Katla Sigurðardóttir er 24 ára nemi við Háskóla Íslands þar sem hún er á öðru ári í 

félagsráðgjöf. Foreldrar hennar voru gift í 18 ár en skildu þegar hún var 10 ára gömul. Eftir 

skilnaðinn bjó hún með móður sinni og yngri systur úti á landi en faðir hennar flutti til 

Reykjavíkur.  Hún hefur átt tvær stjúpmæður, þá fyrri eignaðist hún þegar hún var 11 ára 

gömul en það samband entist í tvö ár. Seinni stjúpmóður eignaðist hún 14 ára og hefur sú kona 

verið stjúpmóðir hennar síðastliðin 10 ár. Katla á eina stjúpsystur og hálfbróður sem fæddist 

þegar hún var 16 ára. Til 17 ára aldurs var Katla vön að fara í heimsókn til föður síns og 

fjölskyldu hans á 5–6 vikna fresti til Reykjavíkur.  

Elísabet Hallsdóttir er 23 ára gömul og er að klára þriðja ár í félagsráðgjöf við Háskóla Íslands. 

Foreldrar hennar slitu samvistum þegar hún var fimm ára en höfðu þá verið í sambúð í 8 ár. 

Eftir sambúðarslitin flutti hún með móður sinni úr Mosfellsbæ í miðbæ Reykjavíkur og hefur 

búið þar síðan. Í kjölfar sambúðarslitanna flutti núverandi stjúpmóðir hennar inn til föður 

hennar og eru þau gift í dag. Þegar Elísabet var níu ára gömul eignaðist hún hálfbróður en hún 

á engin stjúpsystkini. Elísabet átti pabbahelgar aðra hvora helgi en reglulegum heimsóknum 

lauk þegar hún var 17 ára gömul.  

Steinunn Gylfadóttir er 21 árs nemi í uppeldisfræði við Háskóla Íslands. Foreldrar hennar voru 

í sambúð sem tók enda þegar hún var á öðru aldursári. Hún á tvö eldri alsystkini og bjuggu þau 

öll hjá móður sinni eftir að sambandi foreldranna lauk. Hún eignaðist stjúpmóður þegar hún 

var þriggja ára en samband þeirra tók enda fyrir rétt rúmum tveimur árum. Steinunn hafði það 

að reglu að eiga pabbahelgar aðra hvora helgi en þegar hún var 14 ára flutti hún til föður síns 

og stjúpmóður vegna erfiðleika heima fyrir. Stjúpmóðir hennar átti einn son frá fyrra sambandi 

og eignuðust hún og faðir hennar stúlku þegar Steinunn var sex ára.  

Hekla Pálsdóttir er 24 ára og stundar nám í félagsfræði við Háskóla Íslands. Foreldrar hennar 

voru í sambúð sem lauk þegar hún var átta ára. Hekla á eina yngri alsystur. Eftir að foreldrar 

hennar slitu samvistum bjuggu hún og systir hennar hjá móður sinni og heimsóttu föður sinn 

aðra hvora helgi. Hekla eignaðist svo stjúpmóður þegar hún var tíu ára gömul. Stjúpmóðir 

hennar átti son frá fyrra sambandi og eignaðist Hekla svo hálfbróður þegar hún var 14 ára.  

Auður Sveinsdóttir er 25 ára og stundar nám í sálfræði við Háskóla Íslands. Foreldrar hennar 

slitu sambúð þegar hún var tveggja ára eftir sex ára samband. Hún bjó fyrst um sinn með 

móður sinni og eignaðist faðir hennar aðra dóttur fljótlega eftir sambúðarslitin með konu sem 

hann var aldrei í sambandi með. Faðir hennar fór að búa með fyrrum stjúpmóður hennar þegar 

Auður var fimm ára og voru þau saman í tíu ár. Faðir hennar hóf samband með annarri konu 

fljótlega eftir sambandsslitin sem hann er kvæntur í dag en hún átti tvö börn frá fyrra 

sambandi. Auður var vön að fara aðra hvora helgi í heimsókn til pabba síns og stjúpmóður og 

bjó hjá þeim um tveggja ára skeið. Á því tímabili áttu sambúðarslitin sér stað og bjó hún þá 

með föður sínum, stjúpmóður og stjúpsystkinum í hálft ár þangað til hún flutti aftur til móður 

sinnar.  

Tanja Geirsdóttir er 24 ára og að ljúka þriðja ári í félagsráðgjöf við Háskóla Íslands. Samband 

foreldra hennar entist stutt og lauk áður en hún fæddist. Hún bjó hjá móður sinni og flutti með 

henni til Svíþjóðar þegar hún var fjögurra ára gömul og bjó þar þangað til hún var sautján ára. 

Faðir hennar kynntist stjúpmóður hennar þegar Tanja var þriggja ára og heimsótti hún þau til 

Íslands í fríum, á sumrin og stundum um jólin. Tanja eignaðist tvær hálfsystur þegar hún var 

sex og níu ára og er hún í miklum samskiptum við þær en sambandi föður hennar og 

stjúpmóður lauk þegar Tanja var 22 ára.  

 

4.3 Gagnasöfnun 

Undirbúningsvinna fyrir rannsóknina fór fram haustið 2014 þar sem rannsakendur sátu 

námskeiðið Eigindlegar rannsóknaraðferðir. Á því tímabili var heimilda og upplýsinga aflað 

ásamt því að rannsakendur framkvæmdu eigindlegar rannsóknir hvor í sínu lagi sem báðar 

fjölluðu um stjúptengsl. Í byrjun árs 2015 hófst vinna við rannsóknina og áframhaldandi 

heimildaöflun. Rannsakendur sátu báðir námskeiðið Stjúpfjölskyldur: Skilnaður og endurgerð 

fjölskyldusamskipta sem veitti innsýn í flókinn veruleika stjúpfjölskyldna og nýttist vel við 

undirbúning og vinnu við rannsóknina. Viðtalsvísir fyrir rannsókina var útbúinn eftir að hafa 

farið yfir mikið af fyrirliggjandi rannsóknum og fræðilegu efni um viðfangsefnið. Viðtalsvísirinn 

var sendur á leiðbeinanda sem gaf ábendingar um hvernig best væri að ná fram þeim 

upplifunum sem leitast var eftir að fá út úr viðtölunum. Sex opin viðtöl voru svo tekin við 

viðmælendur sem allar höfðu á einhverjum tímapunkti átt stjúpmæður. Sú aðferð var talin 

heppilegust til þess að fá innsýn í reynsluheim þeirra. Hvert viðtal tók um 40 mínútur og fóru 

þau öll fram í heimahúsum, ýmist á heimili viðmælenda eða rannsakanda.  

 



28 

4.4 Skráning og úrvinnsla gagna 

Greining gagna er mikilvæg til þess að koma skipulagi á gögnin sem stuðst er við og 

rannsakandi verður sér úti um með gagnaöfluninni. Greiningin felst í því að kóða og 

þemagreina gögnin. Kóðun og þemagreining varpar ljósi á tengsl þeirra þátta sem fram koma 

í gögnunum og gerir rannsakanda kleift að öðlast aukna dýpt á viðfangsefninu. Ferlið er 

kerfisbundið og kosturinn við það er möguleikinn á að greina mikið magn af texta. Þó ber að 

hafa í huga að ferlið getur leitt til þess að ákveðin þemu útilokist séu þau fátíð (Padgett, 2008).  

Viðtölin voru tekin á þriggja vikna tímabili í febrúar og voru þau hljóðrituð á snjallsíma 

og rannsakendur afrituðu hvor um sig þrjú viðtöl. Gróf frumgreining á gögnunum fór fram 

samhliða afritun þar sem hugleiðingar og athugasemdir rannsakanda voru skráðar. 

Rannsakendur lásu viðtölin margsinnis yfir, kóðuðu þau og þemagreindu hvor í sínu lagi til þess 

að auka áreiðanleika. Að því loknu voru niðurstöður þemagreiningar bornar saman til að 

komast að sameiginlegum meginþemum viðtalanna. Eftir samanburð á þemagreiningu 

rannsakanda var komist að þeirri niðurstöðu að sex yfirþemu voru áberandi við greiningu 

gagnanna. Rannsóknin einkennist af sex þemum; eftir skilnað, samband við stjúpmóður, 

upplifun á að tilheyra, nýtt barn í fjölskyldunni, ekki lengur pabbastelpa og ráðleggingar 

stjúpdætra til verðandi stjúpmæðra.  

5 Niðurstöður 

Í þessum kafla verður fjallað um reynslu og upplifun þeirra sex kvenna sem tóku þátt í 

rannsókninni af sambandi og tengslum við stjúpmæður sínar. Hér verður sagt frá því hvernig 

þær upplifðu það að vera stjúpdætur, breytingarnar sem þær fundu fyrir þegar foreldrar þeirra 

slitu samvistum, hvernig sambandi þeirra við stjúpmæður sínar var háttað og hvort það 

breyttist með tímanum. Einnig verður fjallað um þær breytingar sem áttu sér stað með tilkomu 

nýs systkinis og hvort breytingar hafi orðið á sambandi þeirra við feður sína eftir að 

stjúpmæður komu til sögunnar.  

5.1 Eftir skilnað – hvað er breytt? 

Eftir að foreldar slíta samvistum og kjarnafjölskyldan rofnar eiga sér stað miklar breytingar í 

lífi barna. Skilnaður getur haft mikil áhrif á börn og á til að valda þeim miklum áhyggjum og 

harmi (Álfheiður Steinþórsdóttir og Guðfinna Eydal, 1995). Skilnaði fylgja oft breytingar á 

andlegri líðan barna og verður til þess að barn lifi í vissri óvissu um aðstæður sínar og hlutverk 

(Pryor, 2014). 

Flestar kvennanna voru mjög ungar þegar foreldrar þeirra slitu samvistum og segjast lítið 

muna eftir sambandi foreldra sinna og hvernig lífið var í kjarnafjölskyldunni. Eftir 

sambandsslitin upplifðu þær flestar stirðleika í samskiptum á milli foreldra sinna og lýstu þær 

því flestar að samskiptin væru aðallega í sambandi við þeirra hag og heimsóknir og slíkt. Þrír 

af sex viðmælendum minntust á mikla erfiðleika í samskiptum þeirra á milli og lýsti Auður 

samskiptum foreldra sinna fyrst eftir sambandsslitin á eftirfarandi hátt: 

 

Hmm.. þau voru sko, pabbi minn var mjög reiður út í mömmu að fá ekki forræði yfir mér, 

þannig að fyrsta árið var þetta svona strembið. Hann fór í mál við hana og svona. Og svo 

var það bara svona samkomulag, ekki alltaf sammála en þau náðu kannski svona að semja 

um það sem kom mér við. 

 

Reynsla Steinunnar af samskiptum foreldra sinna einkennist einnig af neikvæðum samskiptum 

og það samskiptamynstur varir enn í dag. Þegar hún var spurð um sambandið milli foreldra 

sinna eftir sambandsslitin svaraði hún: 

Það var lítið sem ekkert, engin samskipti ... og svo ef það voru einhver samskipti sem var 

kannski á nokkurra ára fresti ef það var eitthvað vesen með mig eða systur mína ... þá var 

bara rifist, þannig að það er bara slæmt. Nú þegar ég og systir mín erum uppkomnar, þá 

myndu þau aldrei fara að tala saman sko. 

 

Viðmælendurnir voru spurðir hvort þeim fyndist skilnaður eða sambúðarslit foreldra sinna 

hafa haft áhrif á sig og líðan sína. Svörin voru mismunandi, þær töldu allar að það hefði haft 

áhrif á sig að einhverju leyti og tvær töluðu um að þær hefðu fundið fyrir breyttum aðstæðum 

og fjárhag búandi með einstæðri móður en lögðu báðar áherslu á að sú raun hafi ef til vill gert 

þær að sterkari manneskjum. Allar voru frekar sammála um að skilnaður eða sambúðarslit 

foreldra sinna hefði ekki mikil áhrif á þær í dag að öðru leyti en því að þær eigi stjúpfjölskyldur 

hjá annað hvort öðru eða báðum foreldrum. Helmingur viðmælenda minntist einnig á það að 

þær gætu ekki hugsað sér að foreldrar sínir væru saman í dag. Hekla talaði um að sambandið 

milli foreldra sinna væri ekkert sérstakt og að pabbi hennar forðaðist að hafa samband við 

móður hennar. Hún sagði þó ekki að það væri illt á milli þeirra eða að hún yrði vör við rifrildi, 

heldur lýsti sambandi þeirra sem hlutlausu. Hún var ekki viss að hversu miklu leyti skilnaður 

foreldra hennar hafði haft áhrif á hana en sagði jafnframt „... það hefur ekki áhrif á mig í dag, 

en ég myndi aldrei vilja að þau myndu byrja aftur saman. Það væri hræðilegt.“ Tveir aðrir 

viðmælendur svöruðu á sömu nótum að þær gætu ekki hugsað sér að foreldrar þeirra væru 

saman í dag. Þó svo að helmingur viðmælendanna lýsi slæmum og erfiðum samskiptum milli 

foreldra sinna er hægt að lesa það úr orðum kvennanna að þær hafi allar upplifað misgóð 

tímabil þar sem að skilnaður foreldra þeirra hafi bitnað á þeim að einhverju leyti.  

 

5.2 Samband við stjúpmóður – foreldri, vinkona eða vonda stjúpan? 

Viðmælendur okkar bjuggu allar að staðaldri með móður sinni og vörðu því einungis nokkrum 

dögum í mánuði með feðrum sínum og stjúpmæðrum. Auður og Steinunn bjuggu þó báðar á 

tímabili með feðrum sínum og stjúpmæðrum og Tanja bjó með móður sinni í Svíþjóð og hafði 

því einungis tækifæri til þess að hitta föður sinn og stjúmóður hluta af ári, í sumar- og jólafríum.  

 Tanja hafði þá sögu að segja af sambandi sínu við stjúpmóður sína að hún hafi ekki 

verið sátt við hana þegar hún var yngri. Hún talaði um að stjúpmóðir sín hafi oft verið pirruð 

við sig og fannst hún ekki sanngjörn við sig í umgengni. Hún taldi að þegar hún komst á 

unglingsaldur hafi stjúpmóðirin náð betur til sín og að hún upplifði hana á jákvæðari hátt eftir 

því sem hún eltist og hún varð fullorðnari. Í dag lítur hún á stjúpmóður sína sem mjög góða 

vinkonu og að hún hafi á tímabili getað leitað til hennar á ákveðinn hátt sem móður varðandi 

vandamál á unglingsárum sem hún taldi auðveldara að ræða við um heldur en kynmóður sína. 

Elísabet hefur svipaða sögu að segja um samband sitt við stjúpmóður sína. Í minningunni 

fannst henni það stormasamt í fyrstu og lýsir hún sambandi sínu við stjúpmóður sína sem 

stirðu og leiðinlegu. Að henni hafi þótt óþægilegt að vera í kringum hana vegna öðruvísi reglna 

og venja á heimilinu. Hún taldi að eftir að hún varð 17 ára og hætti að fara í reglulegar 

heimsóknir til þeirra hafi samband þeirra batnað til muna og talar hún mjög vel um stjúpmóður 

sína þegar hún lýsir sambandi þeirra í dag eins og lesa má í eftirfarandi lýsingu hennar: 

 

 ... ég held sko að strax og það hafi verið hætt að þvinga mig til þess að fara til þeirra þá 

hafi sambandið breyst rosalega, líka kannski því þá var ég ekki að fara með þetta neikvæða 

hugarfar og hún þá ekki að taka á móti mér með neikvæðu hugarfari heldur, ég var að fara 

á mínum eigin forsendum þegar mér var boðið (...) síðan þá hefur sambandið verið mjög 

gott og hún er algjörlega ein af fjölskyldunni núna og hjálpar mér mjög mikið og ég tel 

hana algjörlega eina af mínum nánustu. 

 

Tanja lítur á stjúpmóður sína sem góða vinkonu í dag og lýsir ánægju yfir því að geta leitað til 

hennar þegar hún vill og telur að stjúpmóðir hennar hafi góð áhrif á samband sitt og föður 

hennar í dag.  

 Auður og Katla eru þeir viðmælendur sem báðar hafa átt tvær stjúpmæður. Mjög 

áhugavert var að sjá að þær hafa mjög svipaða sögu að segja af upplifunum sínum af 

stjúpmæðrum sínum. Þær áttu báðar mjög góð sambönd við fyrri stjúpmæður sínar. Auður 

talar um að fyrri stjúpmóðir sín hafi spilað ákveðið foreldrahlutverk í hennar lífi og hafi alltaf 

verið mjög góð við hana, hjálpað henni í erfiðum aðstæðum þegar hún var yngri og aðstoðað 

hana með heimalærdóm og að vinna í sínum málum. Hún talaði um hversu þakklát hún væri 

fyrir hversu mikið samkomulag ríkti þeirra á milli, að þær hefðu náð að semja um þau mál sem 

þær væru ósammála um sem leiddi til mjög góðs sambands þeirra á milli. Katla lýsir sínu 

sambandi við fyrri stjúpmóður á svipaðan hátt þar sem hún segir meðal annars: 

Fyrri stjúpmamma mín var bara eins nálægt því og hún gæti komist að vera mamma mín. 

Hún var alltaf ógeðslega góð við okkur og leyfði okkur að vera með í öllu. Fyrst var hún 

bara vinkona en um leið og við (Katla og yngri systir hennar) byrjuðum að kynnast henni 

betur og treysta henni þá kannski var hún meira svona í foreldrahlutverki, hún þú veist 

kom aldrei í staðinn fyrir mömmu mína en var alveg the closest thing. Hún var alltaf bara 

mjög sanngjörn og við þurftum alveg að fylgja heimilisreglum eins og dætur hennar sem 

var bara fínt því að við vorum vanar svoleiðis uppeldi hjá mömmu okkar. 

Katla lýsir því mjög góðu sambandi við fyrri stjúpmóður sína sem einkenndist af ást og 

umhyggju, vinskap og ákveðnu foreldrahlutverki. Samband Kötlu og Auðar var í báðum 

tilfellum mun erfiðara við seinni stjúpmóður sína. Þær tala báðar um að ástæðuna megi ef til 

vill rekja til þess hversu fljótt þær komu inn í líf þeirra og að þær hafi ekki fengið neinn 

„aðlögunartíma eða viðvörun“ eins og Katla orðar þar. Sambandið við seinni stjúpmóðurina 

var mun strangara og þeim fannst ekki tekið tillit til þess sem þær voru vanar. Í frásögn Kötlu 

má greina að henni hafi þótt óþægilegt að seinni stjúpmóðir hennar hafi strax ætlað að gegna 

hlutverki uppalanda og viðurkenndi að hún hafi ef til vill ekki verið móttækileg fyrir því á þeim 

aldri sem hún var á. Hún talaði um að það væri margt sem að sæti í henni og þegar hún var 

spurð hvað hefði betur mátt fara svaraði hún á eftirfarandi hátt:  

Hún hefði klárlega þurft að sýna meiri tillitssemi við okkur og passa sig betur í umgengni 

við okkur, ég var á viðkvæmum aldri og hafði gengið í gegnum ýmislegt og hún tók aldrei 

tillit til mín eða minna tilfinninga, það átti bara allt að vera eftir hennar höfði og hún leyfði 

sér bara að segja hvað sem er við mig án þess að hugsa um hvernig mín viðbrögð yrðu eða 

hvort hún myndi særa mig. 

Sama á við um upplifun Auðar á sambandi sínu við seinni stjúpmóður sína, hún hafi ætlað að 

stjórna sér og sambandi sínu við föður sinn, það kunni hún ekki að meta og það hafði mikil 

áhrif á hvernig samband þeirra þróaðist. Áhugavert er að sjá hversu ólíka upplifun bæði Auður 

og Katla hafa á fyrri og seinni stjúpmóður sinni þar sem báðar virðast hafa upplifað fyrri 

stjúpmóður sína sem góða vinkonu og að vissu leyti í foreldrahlutverki. Sambandi sínu við 

seinni stjúpmóðurina lýsa þær báðar á mjög neikvæðan hátt og upplifðu að þær væru fyrir 

stjúpmæðrum sínum, samskiptin mun lakari og sögðu að samband þeirra væri slæmt enn í 

dag.  

 

Steinunn hafði gjörólíka sögu að segja en hinir viðmælendurnir. Reynsla hennar af stjúpmóður 

sinni var mest neikvæð og sagði hún að aldrei hefði þróast gott samband eða tengsl á milli 

þeirra. Steinunn flutti til föður síns og stjúpmóður um 14 ára aldur og fannst engin breyting 

verða á samskiptum sínum við stjúpmóðurina þrátt fyrir það. Samskiptin einkenndust ennþá 

af sömu erfiðleikunum og fyrir þegar Steinunn hafði verið hjá þeim aðra hverja helgi ásamt 

eldri systur sinni. Haft er eftir Steinunni:  

Sambandið var alltaf voða stirt og lítil sem engin samskipti nema hana vantaði eitthvað ... 

fannst mjög óþægilegt að búa þarna og leið mjög illa en ég gat ekki búið hjá mömmu og 

það var ekkert annað í stöðunni fyrir mig. 

 

Steinunni fannst hún einnig verða fyrir miklu áreiti frá stjúpmóður sinni og fannst hún aldrei 

vera látin í friði, hún fann einnig fyrir óvild á tímum frá stjúpmóðurinni og fannst hún gjarnan 

dónaleg í sinn garð. Steinunni fannst hún sjaldan vera hluti af fjölskyldunni en minnist þess að 

þegar gesti hafi borið að garði hafi stjúpan sett upp eins konar grímu og leikþátt þar sem 

Steinunn varð í stutta stund barnið hennar en um leið og gestirnir fóru var þeim leikþætti lokið.  

Steinunn lýsir því að á heimilinu hafi hún orðið fyrir stanslausu áreiti frá stjúpmóðurinni 

og sjaldan fengið stundarfrið frá henni. Hún tók sterkt til orða og sagðist beinlínis hafa hatað 

hana á tímabili. Eftirfarandi er dæmi þar sem Steinunn lýsti áreitinu: 

 

... t.d. þegar ég var að læra undir samræmdu prófin í grunnskóla og var nýbyrjuð að ganga 

vel í skólanum ... það var alltaf svo mikið rugl í gamla skólanum mínum nefnilega ... og ég 

var í alvöru að leggja mig fram í fyrsta skiptið í virkilega langan tíma og ég fékk engan frið 

frá henni, hún var alltaf að koma inn og segja mér að það ætti eftir að þrífa böðin, að það 

ætti eftir að taka úr uppþvottavélinni og þetta og hitt ... og ég var bara ég er að læra og 

hún sagði mér að sér væri alveg sama. 

 

Steinunni fannst samskiptin einkennast af skipunum og dónaskap og tók það fram að ef hún 

hefði verið beðin kurteislega um að hjálpa til á heimilinu hefðu málin staðið allt öðruvísi. Sér 

þætti ekkert sjálfsagðara, en að hún hefði ekki tekið vel í þessar skipanir og hefði beinlínis liðið 

eins og einkaþræl. Þegar sambandi stjúpunnar og föður hennar lauk þegar hún var 21 árs 

kenndi stjúpmóðirin henni um sambandsslitin og sagði það beint við hana. Steinunn lauk 

viðtalinu á að segja að hún hafi aldrei litið á stjúpmóðurina sem einhvers konar móðurímynd. 

 

Sambönd viðmælenda okkar við stjúpmæður sínar eru að mörgu leyti mjög ólík en augljóst er 

að þau sambönd þar sem þær upplifðu stjúpmæður sínar sem vinkonur og töldust jafnvel sem 

hluti af fjölskyldunni eru þau sambönd sem voru jákvæðust. Í þeim tilfellum þar sem 

stjúpmæður ætluðu að sinna hlutverki foreldris eða uppalanda gekk illa að mynda góð tengsl, 

sérstaklega ef traust og vinátta var ekki til staðar.  

5.3 Upplifun á að tilheyra – á ég heima hér eða er ég gestur? 

Rannsakendum þótti athugavert að reyna að komast að í hversu miklum mæli viðmælendurnir 

upplifðu þá tilfinningu að tilheyra heimilum feðra sinna og stjúpmæðra. Konurnar sex áttu það 

allar sameiginlegt að hafa á einhverjum tímapunkti upplifað sig sem gest á heimilinu og þeim 

fannst þær ekki vera hluti af fjölskyldunni. Mjög áhugavert var að sjá að helmingur 

viðmælendanna minntust á matarvenjur á heimilunum og töluðu um að þær gætu ekki hegðað 

sér eins og heima hjá mæðrum sínum. Hekla tók það skýrt fram með eftirfarandi hætti: „Þú 

veist, ég þorði aldrei að labba inn í ísskáp ef ég var svöng, ég þorði ekki einu sinni að segja ef 

ég væri svöng, beið bara eftir að það væru matartímar.“ Elísabet og Katla minntust einnig á 

þetta, að þeim hafi ekki liðið þannig að þær gætu gengið í ísskápinn og fengið sér að borða 

eins og þær voru vanar. Elísabet talaði sömuleiðis um venjur sem voru virkilega fjarri því sem 

hún var vön, eins og með háttatímann. Hjá mömmu sinni var hún vön að fara að sofa þegar 

hún vildi, sérstaklega um helgar, en þær helgar sem hún var hjá föður sínum og stjúpmóður 

var hún send inn í rúm klukkan 10 á kvöldin til að fara að sofa og segir að það sitji í henni. Hún 

segist hafa kviðið pabbahelgunum því að hún var hrædd um að geta ekki sofnað og að hún hafi 

stillt verkjaraklukkuna klukkan átta á morgnana til þess að hún yrði nógu þreytt um kvöldið til 

að sofna og liggja ekki andvaka fram á nótt.  

Tanja, Auður og Katla lýstu því þannig að þær hefðu jákvæða upplifun af því að finnast 

þær tilheyra á heimilinu. Tanja talaði um að henni fyndist stjúpmóðir sín alltaf hafa lagt sig 

fram við að láta hana finna að hún vildi að sér liði eins og heima. Reglurnar á heimili föður 

hennar og stjúpmóður voru mun mildari en hjá móður hennar. Þar var hún vön að spyrja um 

leyfi fyrir nánast öllu en stjúpmóðir hennar lagði áherslu á að henni væri frjálst að gera það 

sem hún vildi. Auður og Katla upplifðu sig tilheyra á heimilinu og að þær ættu heima á 

heimilum fyrri stjúpmæðra sinna. Þeim fannst þær hafa frelsi til að vera þær sjálfar og upplifðu 

mikla hlýju og tillitssemi. Katla lýsti upplifun sinni á heimili fyrri stjúpmóður sinnar eins og hér 

má sjá: „Mér leið alltaf eins og ég væri heima hjá mér, við systurnar áttum alltaf okkar herbergi 

með okkar dóti og þegar við fórum til þeirra var bara eins og við værum að koma á hitt heimilið 

okkar.“ Hún hefur þó ólíka sögu að segja af upplifun sinni á heimili seinni stjúpmóðurinnar þar 

sem hún lýsir þvinguðu andrúmslofti og að „allt hafi verið svo óþægilegt“ og sagði jafnframt: 

 Ég man ég var oft með svona hnút í maganum yfir því að hún færi kannski að setja út á 

eitthvað sem að maður gerði og það var alltaf verið að kvarta, hún fann bara eitthvað til 

að kvarta yfir eins og hár í niðurfallinu sem að var kannski ekki einu sinni eftir mig. Mér 

fannst alltaf eins og hún vildi að mér liði illa í kringum sig. 

 

Hekla talaði um að henni hafi þótt óþægilegt þegar hún þurfti að laga sig gjörsamlega að þeirra 

hefðum og venjum. Hún sagðist stundum hafa hugsað út í það að flytja til föður síns og 

stjúpmóður þegar hún var pirruð við móður sína en sagði „mér hefði aldrei liðið eins og heima 

hjá mér. Og þá aðallega út af henni“.  

Steinunn var sá viðmælandi sem bjó hvað lengst hjá föður sínum og stjúpmóður en 

sagðist aldrei hafa upplifað sig tilheyra heimilinu og upplifði sig alltaf sem gest. Henni fannst 

hún aldrei geta verið eins og hún sjálf og fannst hún alltaf vera óvelkomin.  

 Þó svo að hluti viðmælenda segi frá jákvæðri upplifun á að tilheyra á heimili feðra sinna 

og stjúpmæðra á einhverjum tímapunkti er áberandi í hversu miklum mæli þær upplifa sig sem 

gest á heimilunum.  

 

5.4 Nýtt barn í fjölskyldunni – en hvað með mig? 

Allar nema ein kvennanna sem tóku þátt í rannsókninni eignuðust hálfsystkini eftir að faðir 

þeirra hóf samband með stjúpmóður þeirra. Einnig eignuðust flestar stjúpsystkini í kjölfarið og 

komu fram margar áhugaverðar sögur um þessi nýju sambönd í fjölskyldunni. Eins og áður er 

frásögn Steinunnar frábrugðin hinna kvennanna á þann hátt að hún fann alltaf fyrir mismun á 

sér og stjúp- og hálfsystkini sínu. Stjúpmóðir hennar átti eldri son úr fyrra sambandi og þegar 

hún var sex ára eignuðust faðir hennar og stjúpa dóttur. Steinunn fann fyrir að hún ein þurfti 

að gera hluti sem hin börnin þurftu ekki að gera, sérstaklega þegar kom að heimilisverkum. Ef 

hin börnin voru beðin um að hjálpa til á heimilinu voru þau beðin kurteisislega af móður sinni, 

að sögn Steinunnar, en þegar kom að henni var skipunum hreytt í hana. Ef stjúpbróðir hennar 

var að læra mátti enginn trufla hann og allir þurftu að hafa hljóð sem er á skjön við það sem 

kom fram áður um það sem Steinunn átti að venjast.  

 Upplifun Heklu, Elísabetar og Kötlu eru svipaðar að því leyti að aukin togstreita 

skapaðist í samskiptum þeirra við stjúpmæður sínar þegar yngra systkini fæddist. Þær sögðu 

allar að þeim hefði ekki verið treyst fyrir barninu og í kjölfarið farið að líða illa og finna fyrir 

auknu óöryggi. Samband Heklu og Elísabetar við stjúpmæður sínar versnaði eftir að systkinið 

fæddist en þær höfðu fundið fyrir jákvæðum tengslum við stjúpmæður sínar áður en það kom 

til sögunnar. Aðspurð sagði Elísabet ástæðuna fyrir þessu mögulega vera að stjúpmóðir hennar 

hafi ekki átt nein börn fyrir og stjúpmóðirin hafði ekki séð það í kortunum að eignast eigin 

börn: 

... Já hún átti náttúrlega ekkert barn fyrir og hafði örugglega alltaf langað í barn ... hún var 

alveg orðin 38 eða 9 ára þegar litli bróðir minn fæddist og var kannski ekkert að búast við 

því að eignast börn og svo kemur það svona óvænt þegar hún og pabbi voru búin að vera 

saman í alveg fimm til sex ár sko. Þá fór alveg allur fókusinn á hann og mér var ekki treyst 

til neins þegar að kom að honum og mér fannst ég verða einhver aukahlutur á þeirra 

heimili og þetta var ekkert bara á meðan hann var ungabarn, alveg til 4–5 ára aldurs þá 

var þetta ástandið. 

 

Saga Tönju er aðeins frábrugðin því þegar hún var 6 ára þá eignaðist hún hálfsystur. Hennar 

upplifun er að systur hennar hafi verið þröngvað upp á hana þegar hún kom í heimsókn og 

vildi hitta ættingja sína. Stjúpmóðirin vildi alltaf að systirin færi með en Tanja vildi fara ein þar 

sem það liðu alltaf margir mánuðir milli heimsókna. Hún vildi eiga tíma með ættingjunum ein. 

Vegna þessa skapaðist mikil togstreita á milli hennar og stjúpmóðurinnar og líka milli föðurins 

og stjúpunnar sem endaði oftar en ekki með því að faðir hennar leyfði henni að fara einni í 

heimsóknirnar.  

 Auður upplifði eins konar föðurmissi við komu stjúpmóður og systkina. Á þeim tíma bjó 

hún hjá föður sínum og stjúpmóður og á sama tíma sem ein stjúpan fór úr lífi hennar og önnur 

kom í staðinn. Fyrri stjúpan átt ekki börn, seinni stjúpan átti tvö. Stúlku á svipuðum aldri og 

Auður og yngri dreng. Auður lýsir því þannig að drengurinn hafi verið draumabarn pabba 

hennar og allt í einu hafi allt farið að snúast um hann.  

 

En hún átti strák og það var bara svona draumabarnið fyrir pabba ... hann elskaði allar 

íþróttir, fótbolta og körfubolta og svona og þú veist þá dýrkaði pabbi að vera með hann 

og fara með hann á fótboltaæfingar og körfuboltaæfingar og ... og í dag þá talar pabbi 

eiginlega eingöngu um hann ef ég hringi í hann og allt snýst um hann, en strákurinn missti 

pabba sinn þegar hann var lítill þannig pabbi er bara pabbi hans sko. Þó að pabbi líti á hann 

sem son sinn hef ég aldrei talið hann tilheyra fjölskyldunni minni. 

 

Segja má að allir viðmælendur hafi lent í einhvers konar erfiðleikum og rofnum samskiptum 

með tilkomu nýs systkinis eða stjúpsystkinis inn í fjölskylduna og finnst rannsakendum þetta 

gríðarlega mikilvægur þáttur sem þarf að skoða betur við myndun stjúpfjölskyldu.  

5.5 Ekki lengur pabbastelpa – breyting á sambandi við föður 

Viðmælendur voru beðnir um að velta því fyrir sér hvort þær upplifðu breytingu á samskiptum 

og sambandi sínu við föður sinn eftir að stjúpmæður þeirra komu til sögunnar. Helmingur 

þeirra töldu sig hafa verið of ungar til þess að muna eftir feðrum sínum án stjúpmæðra sinna 

og því ekki dómbærar á það hvort breytingar hafi átt sér stað.   

 Katla og Hekla voru töluvert eldri en hinir viðmælendurnir þegar foreldrar þeirra slitu 

samvistum, Katla var tíu ára og Hekla átta ára. Þær muna því vel eftir feðrum sínum áður en 

þeir eignuðust nýja maka og lýstu báðar miklum breytingum í samböndum sínum. Katla talaði 

um hversu miklum breytingum samband sitt við föður sinn hafði tekið með tilkomu seinni 

stjúpmóður sinnar. Hún taldi sig ekki hafa fundið áþreifanlega breytingu í samskiptum sínum 

við föður sinn eftir að hann hóf samband við fyrri stjúpmóður sína og sagði meðal annars „hann 

breyttist aldrei við okkur og svona samskiptin okkar, hann var alltaf jafn frábær og góður og 

við systurnar skiptum hann alltaf jafn miklu máli, við fengum okkar tíma með honum og vorum 

alltaf í fyrsta sæti“. Hægt var að greina mikla depurð og að einhverju leyti biturð í orðum 

hennar þegar hún lýsti breytingunum sem hún upplifði í samskiptum þeirra feðgina eftir að 

hann byrjaði með seinni stjúpmóður hennar. Breytingunum og sambandi þeirra í dag lýsir hún 

á eftirfarandi hátt: 

... En svo breyttist það ofboðslega eftir að núverandi stjúpmamma mín kom, þá vorum við 

systurnar einhvern veginn miklu aftar í forgangsröðuninni. Þú veist, lífið snerist bara um 

hennar þarfir og kröfur og við fengum aldrei að vera bara einar með pabba eins og áður. 

Hann var bara kominn með nýja fjölskyldu og við skiptum ekki jafn miklu máli. Þannig að 

sambandið breyttist mjög mikið eftir það sko... Ég var alltaf miklu meiri pabbastelpa en 

nokkurn tímann mömmustelpa en, ööö ..., eftir að þau byrjuðu saman er það svo fjarri 

sannleikanum. Mér finnst það ennþá svo sárt, ég upplifði svo mikinn missi og finnst ég 

stundum ekki eiga pabba ennþá. Ég á alltaf eftir að vera leið yfir því að hafa misst hann út 

úr lífi mínu og kenni henni hálfpartinn um það, sem er leiðinlegt því að það er erfitt að 

vera svona bitur út í manneskju, en svoleiðis er það bara. Ég man að eftir að hann flutti til 

útlanda fyrir svona 5 árum þá sagði hann við mig þegar við vorum einhvern tímann að tala 

um Ísland að hann saknaði þess ekki neitt að búa þarf því að hann hefði ekkert þangað að 

sækja.  Svona hlutir særa mann svo mikið.  Pabbi sem var alltaf svo mikið að hugsa um mig 

og systur mína hafði bara allt í einu ekkert til Íslands að gera, þó að hann ætti tvær dætur 

þar. Ég man að ég grét heillengi eftir að hann sagði þetta við mig. 

Miðað við viðtölin virðist sambandsmissir Kötlu við föður sinn og breytingar í kjölfar þess að 

hann eignaðist nýja konu hafa haft mest áhrif á hana af viðmælendum okkar. Hekla upplifði 

samband sitt við föður sinn á mjög svipaðan hátt og sagði „ég var geðveik pabbastelpa þegar 

ég var lítil, en er ekki pabbastelpa lengur“. Hún telur að frekar megi rekja það til þess að 

foreldrar hennar skildu og vildi ekki tengja þá breytingu við stjúpmóður sína á neinn hátt. 

 Auður taldi samband sitt við föður sinn hafa orðið mun betra vegna þess að fyrri 

stjúpmóðir sín hafði haft góð áhrif á föður sinn og hvatt hann til þess að halda sambandi við 

sig og systur sína. Eftir að þeirra samband endaði og hann byrjaði með nýrri konu, sem í dag 

er stjúpmóðir Auðar, minnkaði samband þeirra mikið. Hún talaði um að faðir hennar hafði eftir 

það beint allri sinni athygli að nýju konunni sinni og börnum hennar og að hún hefði gleymst. 

Í dag er samband hennar við föður sinn á þann veg að þau hittast sjaldan og snúist þá 

samskiptin aðallega um stjúpbróður hennar. Auður lýsir ákveðinni afbrýðisemi út í samband 

föður síns við stjúpbróður sinn og telur hún að faðir sinn hafi á ákveðinn hátt eignast 

draumabarnið með því að hafa eignast stjúpson. Hún segir að samband föður hennar og 

stjúpsonarins einkennist af sameiginlegum áhugamálum tengdum íþróttum og fyrir vikið 

finnist henni föður sinn ekki sýna sér nægilega athygli. Hún endaði lýsinguna á sambandi sínu 

við föður sinn með því að segja „æi, ég held að hann fatti ekki hvað börnin sín eru dýrmæt og 

hann heldur bara að strákurinn (stjúpbróðir hennar) sem að hann er að hugsa um sé bara gullið 

í lífi sínu.“ 

5.6 Ábendingar stjúpdætra til verðandi stjúpmæðra 

Rannsakendum fannst áhugavert að fá að vita hverjar ráðleggingar þátttakenda til verðandi 

stjúpmæðra væru. Hvað þeim fyndist mikilvægt að stjúpmæðurnar gerðu og hvað þeim, sem 

stjúpdætur, fyndist geta leitt til togstreitu í sambandinu. Flest svör þátttakenda voru á 

svipuðum nótum og í takt við það sem þær höfðu upplifað í sínum samskiptum við stjúpmæður 

sínar. Þær töluðu um að það væri gríðarlega mikilvægt að byrja ekki strax að skamma og ætla 

að fara í foreldrahlutverk. Best væri að byrja á því að kynnast barninu og mynda 

vináttusamband við það til að byrja með. Fjórar af þátttakendum nefndu það í svörum sínum.  

 Elísabetu fannst mikilvægt að gæta þess að hafa samræmi á milli heimila barnsins og 

ráðlagði stjúpmæðrunum að kynna sér hverju barnið væri vant heima fyrir og áður en hún 

kæmi inn í líf þess. Barnið ætti ekki að þurfa að aðlagast háttum stjúpmóðurinnar heldur ætti 

heimilið að aðlagast sameiginlega. Líf barns á ekki að umturnast að hennar mati við tilkomu 

stjúpmóður.  

 Að lokum fannst þátttakendum Katla koma með góðar athugasemdir og ráðleggingar. 

Henni fannst einkar mikilvægt að stjúpmóðirin og barn fengju tækifæri til þess að kynnast án 



39 

föðurins og að stjúpmóðirin ætti að láta barnið finna að hún vildi eyða tíma með því. Einnig 

talaði hún um hversu mikilvægt væri fyrir föðurinn og barnið að eiga tíma út af fyrir sig.  

Hmm.. ef að ég myndi hitta konu sem að væri að verða stjúpmóðir í fyrsta skiptið myndi 

ég örugglega fyrst segja henni að passa sig að ætla ekki að fara all in bara strax frá upphafi, 

þú þarft fyrst að reyna að kynnast barninu á þeirra forsendum útaf því að þar sem að 

stjúpmömmurnar eru náttúrulega fullorðni einstaklingurinn þá ættu þær kannski frekar 

að reyna að tengjast á grundvelli vinasambands og reyna að fá barnið til að eyða tíma með 

sér bara þau ein að gera eitthvað skemmtilegt og svo finnst mér ógeðslega mikilvægt að 

stjúpmæður leyfi pabbanum og börnunum að vera í friði líka og eiga sínar stundir bara 

ein, held að það sé mjög mikilvægt til þess að maður treysti stjúpmömmunni, að hún leyfi 

börnunum að fá smá svona alone time með pabba sínum líka. Það kannski kemur líka í veg 

fyrir að börnin upplifi þetta sem einhverja samkeppni á athygli hans. Held að það séu 

svona aðalatriðin sem að ég myndi benda á sko. Og líka bara, að passa sig í samskiptunum, 

hvernig þú talar við stjúpbarnið. Ég man að ég hugsaði oft þegar stjúpmamma mín var 

með stæla og að reyna að segja mér til bara hey, þú matt ekki skamma mig 

6 Samantekt og umræður 

Í þessari ritgerð höfum við fjallað um upplifun og reynslu sex ungra kvenna af sambandi sínu 

og tengslum við stjúpmæður sínar. Við höfum greint frá erfiðleikum sem þær upplifðu í 

samskiptum sínum við stjúpmæður. Breytingar á högum þeirra eftir skilnað eða sambúðarslit 

foreldra sinna og áhrifin sem þær fundu fyrir og breytingar sem tilkoma stjúpmæðra hafði á 

samband þeirra við feður sína. Stjúpmæður og hlutverk þeirra og stjúpfjölskyldan og myndun 

hennar hefur því verið aðalviðfangsefni ritgerðarinnar. Niðurstöðurnar endurspegla 

sjónarhorn þeirra kvenna sem tóku þátt í rannsókninni en vegna þess hversu fáar þær eru er 

ekki hægt að alhæfa niðurstöðurnar. Niðurstöðurnar vísa þó á ákveðna þætti sem nauðsynlegt 

er að rannsaka frekar.  

Rannsóknarspurningin sem leitast var við að svara í ritgerðinni er: Hver er upplifun og 

reynsla ungra kvenna á sambandi þeirra við stjúpmæður sínar? Niðurstaða rannsóknarinnar 

bendir til þess að konur upplifi sambönd sín við stjúpmæður á ólíkan hátt og margir þættir 

sem hafa þar áhrif og taka þarf tillit til.  

Samkvæmt fjölskyldukerfiskenningunni hefur fjölskyldumynstur áhrif á og mótar 

fjölskylduna. Í fjölskyldum hafa undirkerfi áhrif hvert á annað og fjölskyldukerfið í heild. 

Kenningin skýrir hvernig stofnun nýrrar fjölskyldu með endurgiftingu hefur áhrif á aðra þætti 

og önnur kerfi fjölskyldunnar. Ef að undirkerfi eins og samband barns og foreldris eða 

samband foreldra raskast hefur það áhrif á fjölskylduna. Viðmælendur okkar upplifðu allar að 

undirkerfi foreldra sinna breyttist frá því að vera ástarsamband í að sambandið var einungis 

bundið samskiptum sem varðaði börnin sem þau áttu saman. Í kjölfar þess tóku fleiri 

undirkerfi á sig mynd í formi nýrra systkinasambanda og að foreldrar þeirra hófu sambúð 

með nýjum aðilum. Til þess að myndun stjúpfjölskyldna gangi þurfa undirkerfi þeirra að virka 

sín á milli. Niðurstöður rannsóknarinnar endurspegla því grunnhugmynd 

fjölskyldukerfiskenningarinnar að ef undirkerfin virka ekki sem skyldi verður fjölskyldan 

vanvirk sem heild. Samband Kötlu og Auðar við stjúpmæður sínar endurspeglar til að mynda 

þá hugmynd þar sem undirkerfi hefur þau áhrif að stjúpfjölskyldan virkar ekki sem heild.  

Kenningin um tvíbent mörk fjallar um að ekki sé skýrt hjá fjölskyldumeðlimum 

stjúpfjölskyldna hver tilheyrir fjölskyldunni og hver ekki. Af frásögn viðmælenda í 

rannsókninni var hægt að greina beina og óbeina tengingu við þá kenningu. Viðmælendur 

lýstu sambandi við stjúpmóður og stjúpsystkini bæði á jákvæðan og neikvæðan hátt. Hægt 

var að skynja að þeir viðmælendur sem lýstu sambandi sínu við stjúpmæður á neikvæðan 

hátt voru ólíklegri til þess að telja stjúpmæður sínar til fjölskyldu sinnar. Niðurstaða 

rannsóknarinnar styður því kenninguna um tvíbent mörk þar sem það er misjafnt hver talinn 

er til fjölskyldunnar eftir því hver á í hlut.  

Viðmælendurnir höfðu að mörgu leyti ólíkar sögur að segja af sambandi sínu við 

stjúpmæður sínar og þróun þess. Niðurstöðurnar endurspegla fyrri rannsóknir sem fjallað var 

um hér að ofan að vissu leyti.  

Rannsókn Ganong, Coleman og Jamison (2011) greindi frá því að börnum líkaði ekki 

þegar stjúpforeldrar tækju upp á því að setja þeim reglur og sinna hlutverkum uppeldisaðila. 

Sérstaklega í upphafi sambands og hversu mikilvægt væri að vinasamband myndaðist milli 

stjúpbarns og stjúpforeldris til að byrja með. Niðurstöður rannsóknar okkar sýna mikla fylgni 

við þá rannsókn þar sem að allir viðmælendur leggja áherslu á mikilvægi þess að samband 

stjúpdætra og stjúpmæðra einkennist af vináttu, allavega fyrst um sinn. Viðmælendurnir 

lýstu flestar óánægju sinni ef stjúpmæður þeirra settu sig í hlutverk uppalanda og fóru að 

skipta sér að agamálum í þeirra garð. Slíkt skein bersýnilega í gegn í ábendingum kvennanna 

til verðandi stjúpmæðra. Fjórar af sex töldu þætti eins og að mynda vináttutengsl og forðast 

að skamma stjúpbörn sín eða að feta í fótspor blóðforeldris nauðsynleg fyrstu skref. 

 Önnur rannsókn sem fjallað var um var framkvæmd af Cartwright og Seymor og 

greindi frá þáttum sem geta hjálpað eða skaðað sambönd í stjúpfjölskyldum. Þar eru taldir 

upp þættir sem stuðla að auðveldun breytinga og myndun stjúpfjölskyldna. Meðal annars að 

börnin fengju tíma og athygli og að þau upplifðu sig enn í fyrsta sæti og að farið væri hægt í 

breytingarnar. Þættir sem aftur á móti er taldir skaða sambönd er ef börn fengu minni 

athygli, ekki höfð með í ráðum og ef stjúpforeldrar voru hvattir til að sjá um agamál. Þessi 

atriði sem komu fram í þessari rannsókn voru áberandi í upplifun viðmælenda okkar en á 

einn eða annan hátt er hægt að tengja þá alla við einhverja þætti í niðurstöðum þessarar 

rannsóknar. Katla minntist á að hún upplifði sig ekki lengur í fyrsta sæti hjá föður sínum eins 

og hún hafði gert áður en seinni stjúpmóðir hennar kom til sögunnar. Hún talaði um að sú 

staðreynd að stjúpmóðir hennar gaf þeim feðginum ekki tíma út af fyrir sig og að hún hafi 

ætlað að gegna hlutverki foreldris strax í upphafi hafi haft mjög neikvæð áhrif á þróun 

sambandsins þeirra á milli. Hekla og Auður höfðu svipaða sögu að segja þar sem þær 

ítrekuðu að þær hefðu ekki kunnað við að stjúpmæðurnar hefðu fangað athygli feðra sinna 

frá sér. Að þær hefðu skammað þær og ætlað að ala upp án þess að mynda traust og vináttu 

fyrst.  

Við samanburð á niðurstöðum okkar rannsóknar og rannsóknar Chron (1996) um 

fimm flokka kerfi stjúpmæðra var áhugavert að stjúpmæður sem átt höfðu í jákvæðum 

samböndum við stjúpdætur sínar að þeirra mati tilheyrðu að okkar mati þriðja og fjórða 

flokki flokkunar Chron. Þeir flokkar lýsa stjúpmæðrum sem vinkonum eða nánum ættingjum 

og  einkennast af umhyggju, ástúð og trausti. Erfitt er að greina á milli þessara flokka þar sem 

þeir lýsa svipuðum samböndum. Chron sagði að allar konurnar í sinni rannsókn hafi í 

grunninn sagt að velgengni sambanda þeirra við stjúpmæður sínar byggðist á því að 

stjúpmæðurnar reyndu ekki að koma í stað móður þeirra eða koma sér inn á hennar 

yfirráðasvæði. Það er í takt við niðurstöður okkar þar sem að í þeim tilfellum sem 

viðmælendur lýstu slæmum samböndum við stjúpmæður sínar var skoðun rannsakanda að 

orsök lægi í því að stjúpmæðurnar færu inn á yfirráðasvæði mæðra sinna.  

 Túlkun okkar á niðurstöðum rannsóknarinnar benda til þess að neikvætt samband og 

viðhorf stjúpdætra til stjúpmæðra sinna geti haft slæm áhrif á samband barns við föður. 

Viðmælendur okkar sem eignuðust stjúpmæður á unglingsaldri upplifðu meiri fjarlægð við 

föður sinn og breytingu á sambandi þeirra á milli. Viðmælendur lýstu því að áhugi fyrir 

nánara sambandi og samskiptum við föður sinn hafði tilhneigingu til að dvína sökum þess 

hversu lélegt sambandið við stjúpmóðurina var. Þær upplifðu gjarnan að sú athygli sem þær 

voru vanar að fá frá feðrum sínum beindist nú að stjúpmóðurinni og nýrri fjölskyldu. Slíkt 

virðist leiða af sér að áhuginn fyrir góðu sambandi við föður fari minnkandi. Niðurstöður 

okkar benda einnig til þess að sambandið við föður og stjúpmóður geti verið í hættu eigi 

stjúpmóðirin barn fyrir eða með tilkomu nýs barns í fjölskylduna. Upplifun okkar viðmælenda 

var á þann veg að þær sem eignuðust stjúp- eða hálfsystkini fundu fyrir minni áhuga frá 

föður í sinn garð.  

Fjórir af sex viðmælendum okkar ítrekuðu hversu mikilvægt þeim fyndist að 

stjúpmæður mynduðu tengsl á grundvelli vináttu og tækju ekki á sig foreldrahlutverk og vildu 

ekki að þær skömmuðu sig eða sinntu einhvers konar agamálum. Slík eru mjög algeng 

viðhorf stjúpbarna í garð stjúpmæðra eins og umfjöllun um fyrri rannsóknir gefur til kynna. 

Sams konar viðhorf eru áberandi í okkar rannsókn en þó á skjön við þau hlutverk sem 

stjúpmæðrum eru ætluð. Oft er gerð sú krafa á stjúpmæður, frekar en stjúpfeður vegna 

ólíkra kynhlutverka, að þær sinni umönnunar- og uppeldishlutverki í lífi barna. Af þeim 

ástæðum kann hlutverk stjúpmæðra að vera mun flóknara en stjúpfeðra þar sem að 

þversögn er í væntingum um að hversu miklu leyti hún er viðriðin líf stjúpbarns síns. 

Stjúpbörnin eiga það til að krefjast ákveðinnar fjarlægðar af stjúpmóðurinni en samfélagið 

gerir þá kröfu af henni sem konu að sinna ákveðnu móðurhlutverki. Vegna þessa getur 

skapast togstreita hjá stjúpmóðurinni í leit að jafnvægi til að geta mætt þessum kröfum og 

væntingum.  

Að lokum viljum við benda á að frekari rannsókna á þessu sviði er þörf. Rannsakendur 

telja mikilvægt að samband stjúpdætra við stjúpmæður sé rannsakað í meiri mæli og þá með 

tilliti til þess hvaða þættir geti ýtt undir góð samskipti og hvað það er sem veldur neikvæðri 

tengslamyndun. Þetta er mikilvægt að rannsaka betur svo hægt sé að efla góð samskipti í 

ljósi þess að slæm samskipti geta haft áhrif á að tengsl rofni við föður. Mikið er til af 

rannsóknum sem snerta stjúpmæður og þá erfiðleika sem þær mæta í sínu hlutverki en 

rannsóknum sem snúa að upplifun stjúpdætra er ábótavant. Mikið er til af gögnum sem 

styðja að samband stjúpmæðra við stjúpdætur sé erfiðasta og flóknasta sambandið innan 

stjúpfjölskyldunnar. Rannsakendur telja nauðsynlegt að rannsaka betur upplifun stjúpdætra 

af sambandi sínu við stjúpmæður þar sem skortur er á rannsóknum byggðum á sjónarmiði 

stjúpdætra og viðhorfum þeirra við myndun stjúptengsla við stjúpmæður sínar. Með þeim 

hætti er hægt að komast að orsökum þess af hverju stjúpdætrum gengur almennt verr að 

mynda góð tengsl við stjúpmæður sínar samanborið við önnur sambönd innan 

stjúpfjölskyldunnar. Að mati rannsakenda er einnig mikilvægt að athuga að hversu miklu leyti 

samband við stjúpmóður getur litað samband við föður og þau áhrif sem það kann að hafa. 

Einnig er áhugavert að skoða hversu mikil áhrif samband við föður hefur á tengsl stjúpmæðra 

og dætra. Með tilliti til þess að stjúpfjölskyldur eru sífellt að verða algengara fjölskylduform 

er sömuleiðis nauðsynlegt að leggja aukna áherslu á það hvernig hægt er að fyrirbyggja að 

tengslamyndun milli feðgina minnki vegna tilkomu stjúpmóður og hvað hægt er að gera til að 

bæta samband stjúpdætra og stjúpmæðra.  

